
 
 
 
 
 
 

 
 
 
 
 

ᐁᐅᐡᑭᓇᑯᒋᑲᑌᐠ ᐅᐣᑌᕑᐃᔪ ᐊᐦᑭᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ 
ᐅᓇᔓᐧᐁᐧᐃᐣ  

ᐁᓇᓇᑐᓂᑲᑌᐠ ᑫᑭᐅᒋ ᑕᐱᑕᐧᐃᓭᐠ  
 

ᑫᐊᓂᒧᒋᑲᑌᑭᐣ ᑲᑭᐅᓇᓯᓇᐦᐃᑲᑌᑭᐣ 
 

ᐅᐸᐅᐧᐃᐱᓯᑦ 2008 

 



Modernizing Ontario’s Mining Act – Finding A Balance 

1 

ᓂᐱᑌᓯᓇᐦᐃᑫᐧᐃᓇᐣ 
 
   
 
ᐅᑭᒪᐅᐣ ᐅᐧᐃᑕᒪᑫᐧᐃᐣ…………………………...……………………...…………………...2 
ᐁᑭᐧᐁ ᑲᓇᐧᐊᐸᒋᑲᑌᐠ ᐅᐣᑌᕑᐃᔪ ᒧᓇᐦᐊᓯᓂᐧᐁ ᐊᓄᑭᐧᐃᐣ……………………………………...3  
ᐁᐧᓇᑌᐠ ᐅᐧᐁ ᑲᐧᐃ ᑭᐧᐁᑲᓇᐧᐊᐸᒋᑲᑌᐠ…………………………………………...…………..4 
ᑫᑐᑕᒪᐣ ᐧᐃᐱᐧᐃᒋᐧᑕᔭᐣ………………………………………………….…………...………4 
ᑫᐃᔑᓂᓯᑐᑕᑯᒧᒋᑲᑌᐠ ᑲᐧᐃᐃᔑ ᐅᐡᑭᓇᑯᒋᑲᑌᐠ…………………………...………...………..5 
ᑕᓯᐣ ᑫᑯᓇᐣ ᑲᑭᐱᐊᐃᔑᑲᑭᑫᑕᒪᐠ………………………………………………...…………..6 
ᐅᐣᑌᕑᐃᔪ ᐅᑭᒪᐅᐣ ᑲᐃᓇᑌᓂᐠ ᐅᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ…………………………………..7 
ᑲᔭᐡ ᑲᑭᐱᔑᐱᒧᒋᑲᑌᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ………………………………………….........7 
ᑕᓯᐣ ᑫᑯᓇᐣ ᑫᑲᓇᐧᐊᐸᒋᑲᑌᑭᐣ ᑲᐧᐃ ᑭᐧᐁᓇᓇᑲᒋᒋᑲᓄᐧᐊᐠ………………………………..........8 

1 – ᑲᐃᓇᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᒥᓇ ᑲᐃᔑᐱᒥᓂᔕᐦᐃᑲᑌᐠ ᐃᓇᓄᑭᐧᐃᐣ  
2 – ᐊᓂᔑᓂᓂ ᐅᒪᐣᑐ ᒥᓂᑯᐧᐃᐣ ᒥᓇ ᐁᔑᐊᔑᒋᓭᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓂᐠ  
3 – ᒋᐅᐡᑭᒪᑕᓄᑲᑌᑭᐣ ᐅᓇᔓᐧᐁᐧᐃᐣ ᒋᑭᑲᑌᐠ ᐊᐱ ᒧᓇᐦᐊᓯᓂᐧᐊᑌᐠ ᐅᑭᒪᐅᐣ ᑲᑎᐯᑕᐠ ᐊᐦᑭᓂ 
4 – ᐊᐦᑭ ᑲᐅᓇᐸᒋᑲᑌᐠ ᒋᑕᓇᓄᑲᑌᐠ ᐅᐣᑌᕑᐃᔪ ᑭᒋ ᑭᐧᐁᑎᓄᐠ 
5 – ᑎᐱᓇᐧᐁᐧᐃᓯᐧᐃᓇᐣ ᒥᓇ ᑯᑕᑭᔭᐣ ᒧᓇᐦᐊᓯᓂᐧᐁᐧᐃ ᒪᒋᑕᐧᐃᓇᐣ ᒧᓇᐦᐊᓯᓂᐧᐁᐧᐃ  
ᑌᐸᑫᑕᑯᓯᐧᐃᐣ ᒥᓇ ᒥᓂᑯᐧᐃᓇᐣ ᑲᐃᔑᓇᐧᑲᑭᐣ 

ᐃᔑᓂᑲᒋᑫᐧᐃᓇᐣ…………………………………………………………………...............17 
ᑯᑕᑭᔭᐣ ᐧᐃᑕᒪᑫᐧᐃᓇᐣ………………………………………………………………………19 
 



Modernizing Ontario’s Mining Act – Finding A Balance 

2 

 
ᐅᑭᒪᐅᐣ ᐅᐧᐃᑕᒪᑫᐧᐃᐣ 
 
ᐅᐣᑌᕑᐃᔪ ᐊᐦᑭᐠ ᑲᑕᔑᑫᐧᐊᐨ ᒪᐧᐊᐨ ᐯᔑᐠ ᑫᑯᐣ ᐅᑭᒋᓀᑕᓇᐧᐊ, ᒥᑐᓂ ᐅᓴᑭᑐᓇᐧᐊ ᑲᐱᐦᒋ 
ᒪᒥᓄᓇᐧᑲᐠ ᑲᐱᐧᑲᑕᑭᔭᐧᑫᔭᐠ ᐅᒪ ᑲᐃᑯᑎᐸᐦᐊᑲᑌᐠ ᐅᐣᑌᕑᐃᔪ ᐊᐦᑭᐠ.    
 
ᒥᓯᐧᐁ ᑲᐃᔑᓇᓂᑕᐧᐃᑭᐧᐊᐨ ᔑᑯᐱᐠ, ᑲᐃᔑᐊᔭᓯᓂᑲᐠ, ᓴᑲᐦᐃᑲᓇᐣ ᒥᓇ ᑲᐊᐧᐃᔭᔑᔑᑲᐠ ᐊᒥᐦᐅᒪ 
ᑭᓇᐧᐃᐟ ᑲᑭᐱᐅᒋ ᒪᐡᑲᐧᐃᓇᑯᑐᔭᐠ ᑭᑐᑕᒋᐦᐅᐧᐃᓂᓇᐣ ᒥᓂᑯᐠ ᐅᒪ ᑲᔭᐱᑕᑲᒥᑲᐠ. ᐧᐁᑎ ᐱᑯ ᑲᔭᐡ 
ᐅᑕᓇᐠ, ᐊᔕ ᑭᑭᐱᐅᒋ ᑲᐡᑭᑐᒥᐣ ᒥᓇ ᑭᑭᐱ ᑭᑭᓇᐧᐊᓯᓇᑯᐦᐃᑎᓱᒥᐣ ᑲᐃᔑᐱᒧᓂᑎᓱᔭᐠ. ᑭᑭᐱ 
ᐱᒪᒋᐦᐃᑯᒥᐣ ᒥᓇ ᑭ ᑭᑭᐡᑲᑯᒥᐣ ᑲᐃᔑᓇᑯᓯᔭᐠ.    
 
ᑭᔭᑦ ᐅᑌᓇᐠ ᐁᑕᔑᑫᔭᐠ ᑲᒥᐧᓀᑕᒪᐠ ᑕᓱᓂᐱᐣ ᐁᐸᐸᒪᐦᐅᓇᔭᐠ ᑭᑕᐧᐊᔑᔑᒥᓇᓂᐠ, ᐅᒪᐡᑭᑯᐠ 
ᐁᐱᐦᐅᐧᐊᐨ ᒋᑭᒪᐦᐊᒥᓂᐨ ᓂᐦᑲᐣ ᐧᐁᑎ ᐦᐊᓇ ᐧᐊᔕᐠ, ᑲᓇᓇᑕᐧᐊᓯᓂᐧᐁᐧᐊᐨ ᐁᐸᐸᒥᐱᓱᐧᐊᐨ ᑲᐱᐳᓂᐠ 
ᐱᐧᑲᒋᔭᐦᐃᐠ, ᓂᑲᑌᐦᐃ ᑲᑭᐅᔑᑐᐧᐊᐨ ᐅᐧᐃᑲᐦᐃᑲᓂᐧᐊ ᐁᑲᓇᐧᐊᐸᑕᒧᐧᐊᐨ ᐁᓂᐸᑭᔑᒧᓂᐠ ᓇᓯᐱᐠ, 
ᓇᐣᑕ ᐅᑌᓇᐠ ᑲᑲᐯᔑᐧᐊᐨ ᐊᒋᓇ ᐁᐊᑕᐧᐃ ᑲᐸᔑᒧᐧᐊᐨ, ᐱᑯ ᐊᐧᐁᓀᓄᐧᐃᔭᐠ ᒥᓇ ᐊᓂᓂᑯ ᐁᑐᑕᒪᐠ, 
ᑭᓴᑭᑐᒥᐣ ᐅᐧᐁ ᐊᐦᑭ.  
 
ᑭᑎᔑᑭᑫᑕᑯᓯᒥᐣ ᐅᒪ ᐅᐣᑌᕑᐃᔪ ᑲᐅᒋᔭᐠ ᑲᐯᐦᐃ ᐊᐦᑭᑲᐠ ᐁᐊᔭᔭᐠ. ᑲᑭᐃᔑᓂᑕᐧᐃᑭᒪᑲᐠ ᐃᑯ 
ᐃᔑᓇᐧᑲᐣ ᐊᐦᑭ ᐁᐧᑲ ᑕᐡ ᑲᐃᔑᐱᒥᐊᐸᒋᑐᔭᐠ ᐅᒋᒪᑲᐣ ᒪᐡᑲᐧᐁᑕᒧᐧᐃᐣ. ᐁᐡᑲᑦ ᑭᑭᑫᑕᒥᐣ ᐁᐅᒋ 
ᓇᓀᓯᑕᒣᓂᑎᔭᐠ. ᐁᐡᑲᑦ ᒥᓇ ᐸᐸᑲᐣ ᑲᐃᓀᑕᒪᐠ ᐊᒥᐦᐃᒪ ᐁᐅᒋᓭᐠ ᐊᔑᑌᐡᑯᑕᑐᐧᐃᐣ. 
 
ᑐᑲᐣ ᐃᐧᐁ ᐅᓇᔓᐧᐁᐧᐃᐣ ᑲᐃᓇᑌᐠ, ᐅᐧᐁ ᐅᐣᑌᕑᐃᔪ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᓇᑕᐧᐁᑕᐧᑲᐣ 
ᒋᒥᐡᐧᑲᑕᒋᑲᑌᐠ ᒋᔑᑎᐸᐸᒋᑫᒪᑲᐠ ᑲᐃᔑᓂᑲᓂᑕᒪᑫᒪᑲᐠ. ᐊᓂᐡ ᐊᓂᐸᐸᑲᓂᓭᐧᐊᐣ ᑫᑯᓇᐣ, ᒥᓇ 
ᐊᐧᐃᔭᐠ ᑲᐃᔑᒥᓴᐧᐁᑕᒧᐧᐊᐨ ᐊᓂᐱᒥᐸᑲᓂᓭᓂᐧᐊᐣ. ᒣᐧᑲᐨ ᓄᑯᑦ ᑲᑭᔑᑲᐠ ᐱᒥᐸᑲᓂᓭᐧᐊᐣ ᑫᑯᓇᐣ.   
 
ᐅᐡᑭ ᐊᓄᑭᐧᐃ ᐊᐸᒋᒋᑲᓇᐣ ᑲᐊᓂᐊᔭᑭᐣ ᐊᒥᐦᐃᒪ ᐁᓄᒋᐧᐃᒋᐦᐃᑯᔭᐠ ᒋᓇᓇᑲᑕᐧᐁᑕᒪᐠ ᒧᓇᐦᐊᓯᓂᐧᐁ 
ᐊᓄᑭᐧᐃᐣ ᐧᐁᓴ ᑲᑭᐃᔑᓇᐧᐃᓇᐧᑲᑭᐸᐣ ᒋᑭᑕᓇᓄᑲᑌᑭᐣ. ᐊᐦᑭ ᑲᑭᐃᓀᒋᑲᑌᑭᐸᐣ ᐁᑲ ᓇᐣᑕ 
ᒋᐃᓇᐸᑕᐠ ᑌᐱᓇᐠ ᒋᐅᑎᓂᐨ ᔓᓂᔭᐧᐊᓯᐣ ᐊᔕ ᐊᓂᑭᒋᓀᒋᑲᑌ ᒣᑕᐧᐁᐧᐃᑫᑯᓇᐣ ᒋᑕᔑᐃᔑᒋᑲᓄᐧᐊᐠ. 
ᐊᓂᔑᓂᓂ ᒥᓇ ᐊᐱᑕᐧᐃᑯᓯᓴᓂ ᑕᔑᑫᐧᐃᓇᐣ ᐅᑕᓂᒪᒥᑐᓀᑕᓇᐧᐊ ᐊᐣᑎ ᑫᑭᐅᒋ ᔓᓂᔭᑫᑕᒪᓱᐧᐊᐸᐣ 
ᐁᐧᑲ ᐊᔑᐨ ᐁᐅᒋᑲᐧᑫᒪᓇᒋᑐᐧᐊᐨ ᐅᑕᓂᔑᓂᓂᐧᐃ ᐊᓂᑫᑐᑕᒧᐧᐃᓂᐧᐊ ᐃᒪ ᐅᑕᐦᑭᒥᐧᐊᐠ. 
 
ᒥᑕᐡ ᐁᔑᓇᑕᐧᐁᑕᐧᑲᐠ ᓂᒧᓇᐦᐊᓯᓂᐧᐁᐧᐃ ᐅᓇᔓᐧᐁᐧᐃᓂᓇᐣ ᒋᔑᑭᑭᒪᐠ ᑲᐊᓂᔑᐸᐸᑲᓂᓭᑭᐣ ᑫᑯᓇᐣ. 
ᐁᐧᑲ ᒥᓇ ᐊᔑᐨ ᒋᔑᑲᐧᑫ ᑫᒋᓇᐧᐃᓇᑯᑐᔭᐠ ᒋᐱᒥᐅᐣᑎᓂᑲᑌᑭᐣ ᐊᓯᓂᑫᐧᐃ ᑫᑯᓇᐣ ᑫᐅᒋ 
ᒥᓄᓴᐦᐃᑯᐧᐊᐨ ᐅᐣᑌᕑᐃᔪ ᑲᑲᐯᔑᐧᐊᐨ. 
 
ᐅᒪ ᐊᓂᒧᒋᑫᐧᐃ ᒪᓯᓇᐦᐃᑲᓂᐠ ᑲᐧᐊᐸᑕᐣ ᑲᐱᑌᓯᓇᐦᐃᑲᑌᑭᐣ ᓂᔭᓇᐣ ᑭᒋᑫᑯᓇᐣ ᑲᐃᓀᑕᒪᐠ ᒋᑭᑲᐧᑫ 
ᐊᓂᒧᒋᑲᑌᐧᑲᐸᐣ. ᐣᑭᐃᔑᐅᓇᑐᒥᐣ ᑲᐃᔑᐸᑯᓭᑕᒪᐠ ᒋᑭᐊᓂᔑ ᑲᐡᑭᒋᑲᑌᑭᐸᐣ ᐅᒪ ᐊᓂᐱᒪᓄᑲᑌᐠ, 
ᒥᓇ ᒋᐅᓇᓯᓇᐦᐊᒪᐣ ᑲᐃᓀᑕᒪᐣ ᑫᑭᓇᓇᑲᑕᐧᐁᑕᐧᑲᑭᐸᐣ. ᐃᓂᐧᐁᓂᐧᐊᐣ ᐸᐯᔑᐠ ᐊᓂᒧᒋᑫᐧᐃᓇᐣ, 
ᐣᑭᒪᓯᓇᐦᐊᒥᐣ ᑲᐧᑫᒋᒥᐧᐁᐧᐃᓇᐣ ᒋᐅᒋᐧᐃᒋᐦᐃᑯᔭᐣ ᐊᓂᐣ ᑫᑭᐣ ᑫᐃᔑᓂᑲᑕᒪᐣ ᑭᑎᑭᑐᐧᐃᓇᐣ.  
 
ᑲᑭᓇ ᑫᑯᐣ ᒋᔑᑕᐱᑕᐧᐃᓭᐠ ᐣᑎᔑᓇᑕᐧᐁᑕᒥᐣ. ᑭᐡᐱᐣ ᐃᔑᐧᑲᔭᑯᓭᑐᔭᐠ, ᐊᒥᐦᐃᒪ ᑲᑭᓇ ᑕᔑᑫᐧᐃᓇᐣ 
ᑫᐅᑎᓇᒧᐧᐊᐨ ᑲᐃᔑᒥᓄᓴᐦᐃᐧᐁᒪᑲᐠ ᒣᐧᑲᐨ ᑲᐱᒪᓄᑲᑌᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ, 
ᑲᐃᔑᒥᓴᐧᐁᑕᒧᐧᐊᐨ ᒋᔑᐱᒪᓄᑲᑌᑭᐣ ᐊᔑᐨ ᒋᐅᒋ ᑲᓇᐧᐁᒋᑲᑌᐠ ᐊᐦᑭ ᑲᐃᔑᓇᐧᑲᐠ ᓇᐱᐨ ᑲᓴᑭᑐᔭᐠ.   
 
ᐅᑭᒪᐅᓂ ᐊᓄᑭᓇᑲᐣ ᒪᐃᑭᓫ ᐠᕑᐊᐱᓫ 
ᐅᑭᒪᐅᐣ ᑭᐧᐁᑎᓄᐠ ᐊᓄᑭᐧᐃᐣ ᒥᓇ ᒧᓇᐦᐃᔓᓂᔭᐧᐁᐧᐃᐣ 

ᐁᑭᐧᐁ ᑲᓇᐧᐊᐸᒋᑲᑌᐠ ᐅᐣᑌᕑᐃᔪ ᒧᓇᐦᐊᓯᓂᐧᐁ ᐊᓄᑭᐧᐃᐣ  
 
ᐅᐣᑌᕑᐃᔪ ᐊᐦᑭ ᐊᒥᐦᐅᒪ ᑲᓇᑕ ᒪᐧᐊᐨ ᑭᒋᒥᐢᑕᐦᐃ ᑲᑕᓇᓄᑲᑌᐠ ᒧᓇᐦᐊᓯᓂᐧᐁᐧᐃᐣ, ᐃᒪ ᓇᐣᑕ 28 
ᐱᕑᓭᐣᐟ ᑭᐅᑎᓂᑫᑕᒪᓱᒪᑲᐣ 2007 ᑲᔭᑭᐧᐊᐠ, ᒪᒪᐤ $10.7 ᐱᓫᐃᔭᐣ ᑭᐃᓇᑭᒋᑫᒪᑲᐣ ᐁᐱᒋᑭᑕᑭᐣᑌᐠ. 
ᓇᓇᑕᐧᐊᓯᓂᐧᐁᐧᐃ ᒣᑎᓂᑫᐧᐃᐣ ᐅᒪ ᐅᐣᑌᕑᐃᔪ ᓂᐧᐊ ᑭᐅᒋᓇᐣᑭᓭ ᐊᑎᑲ ᒣᐧᑲᐨ 2002 $120 
ᒥᓫᐃᔭᐣ ᑭᒣᑎᓂᑫᓭ ᐁᐧᑲ 2007 $500 ᒥᓫᐃᔭᐣ ᑭᒣᑎᓂᑫᓭ. ᓄᑯᑦ 2008 ᑲᔭᑭᐧᐊᐠ ᐊᐧᐊᔑᒣ $625 
ᒥᓫᐃᔭᐣ ᑕᒣᑎᓂᑫᐧᐊᐠ ᐅᑎᓀᑕᓇᐧᐊ.     
 
ᐅᐣᑌᕑᐃᔪ ᓂᑲᓂᒪᑲᐣ ᑲᐅᑎᓂᐧᑕ ᓇᓇᑲᐤ ᔓᓂᔭᐧᐊᓯᓂᐠ. ᐊᒥᐦᐅᒪ ᒥᓇ ᐯᔑᐠ ᑲᓂᑲᓂᒪᑲᐠ ᒥᑕᓱ 
ᑲᐅᒋᐅᔑᐦᐃᐧᑕ ᑲᑯᓯᐧᑲᐱᑭᓯᐨ ᐊᓯᐣ, ᑲᐧᐊᐸᐱᑭᓯᐨ ᒥᓇ ᓴᓭᑲᐧᐊᐱᐠ ᒥᓇ ᑲᐅᒋ ᓂᑲᓂᒪᑲᐠ 
ᒥᓯᐧᐁᑲᒥᐠ ᓂᔑᑕᓇ ᑲᐅᒋᐅᔑᐦᐃᐧᑕ ᓇᓇᑲᐤ ᑲᑭᑕᑭᐣᓱᐧᐊᐨ ᔓᓂᔭᐧᐊᓯᓂᐠ. ᒣᐧᑲᐨ 43 ᐱᐧᐊᐱᑯᑲᓇᐣ 
ᐊᔭᐧᐊᐣ ᑌᑎᐸᐦᐃ ᐅᐣᑌᕑᐃᔪ, 28 ᑲᑕᔑᒧᓇᐦᐅᐨ ᐊᓯᐣ, 14 ᑯᑕᑭᔭᐣ 
ᐱᐧᐊᐱᑯᑲᓂᑲᒥᑯᐣ ᒥᓇ ᐅᐣᑌᕑᐃᔪ ᓂᐢᑕᑦ ᔓᓂᔭᐧᐊᓯᓂᐧᐃ ᐱᐧᐊᐱᑯᑲᐣ.       
 
ᒧᓇᐦᐃᔓᓂᔭᐧᐊᓯᓂᐧᐃ ᐊᓄᑭᐧᐃᓂᐠ ᐃᔑᐊᓄᑭᐦᐊᐧᐊᐠ 100,000 ᐅᐣᑌᕑᐃᔪ 
ᑲᑕᔑᑫᐧᐊᐨ. ᒥᓇ ᑕᓱᐱᒥᑯᓇᑲ ᐱᒥᐅᑎᓯᐧᐊᐠ ᐊᐧᐊᔑᒣ ᐊᐱᑕ ᐃᐡᐱ 
ᐅᐣᑎᓯᐧᐊᐠ ᐊᐱᐨ ᐧᐃᐣ ᑯᑕᑭᔭᐣ ᐊᓄᑭᐦᐃᑯᐧᐃᓇᐣ ᑲᑕᓇᓄᑭᐦᐃᐧᑕ. ᐁᐧᑲ ᒥᓇ ᑕᓱᐊᐦᑭ 
ᒧᓇᐦᐊᓯᓂᐧᐁᐧᐃ ᐊᓄᑭᐧᐃᓂᐠ ᐅᐣᒋᓭ $1 ᐱᓫᐃᔭᐣ ᐁᔑᐸᑭᑎᓂᐨ ᐅᐣᑌᕑᐃᔪ ᔓᓂᔭᑫᐧᐃᓂᐠ ᒥᓇ ᐅᒋ 
ᐧᐃᒋᒋᑲᑌᐧᐊᐣ ᐊᐧᐊᔑᒣ ᑭᒋᒥᑕᓱᒥᑕᓇ ᐊᓄᑭᐧᐃ ᐱᒧᒋᑫᐧᐃᓇᐣ.     
 
ᒧᓇᐦᐊᓯᓂᐧᐁᐧᐃᐣ ᑲᐃᔑᑭᑫᑕᐧᑲᐠ ᐊᐧᐊᔑᒣ ᐃᑯᐡᑲᒪᑲᐣ ᐊᐱᐨ ᑲᐃᔑᐊᔭᑭᐣ ᐱᐧᐊᐱᑯᑲᓇᐣ ᒥᓇ 
ᓇᓇᑕᐧᐊᓯᓂᐧᐁᐧᐃ ᐊᓄᑭᐧᐃᓇᐣ. 
 
ᐧᐁᑎ ᑐᕑᐊᐣᑐ ᐃᔑᑕᐧᑲᓂ ᐅᔓᓂᔭᐧᐃᑲᒥᐠ ᒧᓇᐦᓯᓂᐧᐁᐧᐃᐣ ᑲᓂᑲᓂᐡᑲᒧᐧᐊᐨ. ᓄᑯᑦ ᑲᔭᑭᐧᐊᐠ ᑐᕑᐊᐣᑐ 
ᑲᑕᓇᑕᐧᐊᑌᑭᐣ ᐊᒋᑫᐧᐃᓇᐣ ᑭᒪᓯᓇᐦᐃᑲᑌᐧᐊᐣ ᐊᐧᐊᔑᒣ ᐁᐊᔭᐧᐊᐨ 1,400 ᒧᓇᐦᐊᓯᓂᐧᐁᐧᐃᓇᐣ 
ᑲᐱᒧᑐᐧᐊᐨ ᐊᐧᐊᔑᒣ ᑫᑲᐟ $380 ᐱᓫᐃᔭᐣ ᐁᐱᒋᑭᑕᑭᐣᑌᓂᐠ. ᐊᐧᐊᔑᒣ ᑕᐡ ᐊᐱᑕ ᒥᓂᑯᐠ ᑲᑕᓯᐧᐊᐨ 
ᐅᒪ ᑲᐊᐱᑕᑲᒥᑲᐠ ᑲᐱᒧᑐᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓂ ᒥᓇ ᐊᐧᐊᔑᒣ ᐊᒋᑫᐧᐃᓇᐣ ᐊᔭᐧᐊᐣ ᐊᐱᐨ 
ᑯᑕᑭᔭᐣ ᐅᒪ ᑲᐊᐱᑕᑲᒥᑲᐠ. 
 
ᑐᕑᐊᐣᑐ ᒥᓇ ᐃᔑᐊᔭᐧᐊᐣ ᐊᐧᐊᔑᒣ 400 ᒧᓇᐦᐊᓯᓂᐧᐁᐧᐃ ᐊᓄᑭᐧᐃᑲᒥᑯᐣ ᒥᓇ ᓇᓇᑕᐧᐊᓯᓂᐧᐁᐧᐃ 
ᐊᓄᑭᐧᐃᑲᒥᑯᐣ ᒥᓇ 260 ᑯᑕᑭᔭᐣ ᐊᓯᓂᑫᐧᐃ ᐊᓄᑭᐧᐃᓇᐣ.   
 
ᐅᐣᑌᕑᐃᔪ ᒧᓇᐦᐊᓯᓂᐧᐁᐧᐃ ᐊᓄᑭᐧᐃᐣ ᑲᐃᒋᑲᑌᐠ ᒥᔑᐣ ᐊᐧᐃᔭᐠ ᐃᒪ ᐅᒋ ᐸᐸᒥᓯᐧᐊᐠ (ᑐᑲᐣ 
ᑲᓇᓇᑕᐧᐊᓯᓂᐧᐁᐨ) ᒥᓇ ᑲᒥᔕᑭᐣ ᒥᓇ ᑲᐊᑲᓯᑭᐣ ᐊᓄᑭᐧᐃᓇᐣ ᐃᔑᓂᑲᑌᐧᐊᐣ ᑭᒋᐊᓄᑭᐧᐃᓇᐣ ᒥᓇ 
ᐊᓄᑭᐧᐃᓀᓴᐣ.  
 
ᑲᒥᔕᑭᐣ ᒧᓇᐦᐊᓯᓂᐧᐁᐧᐃ ᐊᓄᑭᐧᐃᓇᐣ ᐅᑐᒋᐱᒥᑎᐸᐦᐊᓇᐧᐊ ᓂᐢᑕᑦ ᑲᓇᓇᑕᐧᐊᓯᓂᐧᐊᑕᒧᐧᐊᐨ ᐃᒪ 
ᑲᑭᐅᒋ ᔓᓂᔭᑲᑫᐧᐊᐨ ᐊᓯᓂᐣ ᑲᑭᒧᓇᐧᐊᐧᐊᐨ ᐱᑯ ᐊᐣᑎ ᐃᓀᑫ. ᐁᐧᑲ ᐧᐃᐣ ᓇᓇᑕᐧᐊᓯᓂᐧᐁᐧᐃ 
ᐊᓄᑭᐧᐃᓀᓴᐣ ᐅᑐᑕᓇᐧᐊ ᐸᐧᑲᓇ ᐱᑯ ᐁᔑᑯᒋᑐᐧᐊᐨ ᐁᐅᒋᑎᐸᐦᐃᑫᓯᑐᐧᐊᐨ ᐅᐱᒧᒋᑫᐧᐃᓂᐧᐊ 
ᑲᑭᐊᑕᐧᐊᑫᐧᐊᐨ ᐊᒋᑫᐧᐃᓇᐣ ᑌᑎᐸᑲᒥᐠ ᓇᐣᑕ ᑲᐅᒋᑎᐱᓇᐧᐁ ᐱᒧᑐᓂᐨ ᐊᑕᐧᐁᐧᐃᓇᐣ ᒥᓇ ᑲᐅᒋ 
ᒪᒪᐧᐃ ᐱᒧᑐᐧᐊᐨ ᐊᑕᐧᐁᐧᐃᓇᐣ. ᐊᓄᑭᐧᐃᓀᓴᐣ ᓂᑕᑐᑕᒧᐠ ᐁᐊᑕᐧᐊᑫᐧᐊᐨ ᑲᒥᓄᓭᓂᑭᐣ ᑫᑯᓇᐣ ᐃᒪ 
ᑭᒋᐊᓄᑭᐧᐃᐱᒧᒋᑫᐧᐃᓇᐣ ᑫᐊᓄᒋ ᐅᔑᒋᑲᑌᑭᐣ ᑫᑯᓇᐣ. ᐁᐧᑲ ᒪᒪᐤ 500 ᐊᔭᐧᐊᐣ ᑭᒋᐊᓄᑭᐧᐃᓇᐣ ᒥᓇ 
ᐊᓄᑭᐧᐃᓀᓴᐣ ᐅᒪ ᐅᐣᑌᕑᐃᔪ. 

ᐱᐧᐊᐱᑯᑲᓂ ᐱᒧᒋᑫᐧᐃᓇᐣ 
ᐅᒪ ᑲᓇᑕ ᐊᒥᐦᐅᒪ ᒪᐧᐊᐨ 
ᒥᔑᐣ ᑲᐅᒋ ᐊᓄᑭᐦᐃᐧᑕ 
ᐊᓂᔑᓂᓂᐧᐊᐠ . 

ᑲᑎᐱᓇᐧᐁ ᓇᓇᑕᐧᐊᓯᓂᐧᐁᐧᐊᐨ ᐃᔑᐊᔑᒋᓭᐧᐊᐠ ᑲᑲᐧᑫᒪᑕᓄᑲᑕᒧᐧᐊᐨ ᐊᓯᓂᑫᐧᐃ ᐊᓄᑭᐧᐃᓇᐣ 
ᑲᐅᒋᐱᒪᓄᑲᑌᑭᐣ. ᐊᐧᐊᔑᒣ 6000 ᐊᔭᐧᐊᐠ ᐅᓇᓇᑕᐧᐊᓯᓂᐧᐁᐠ ᐅᒪ ᐅᐣᑌᕑᐃᔪ, ᐊᒥᐦᐅᒪ ᒪᐧᐊᐨ 
ᐁᐅᒋᒥᔑᓄᐧᐊᐨ ᐅᐧᐁᓂ ᑲᐱᒧᑐᐧᐊᐨ ᑐᑲᐣ ᐊᓄᑭᐧᐃᓂ. ᐅᓇᓇᑕᐧᐊᓯᓂᐧᐁᐠ ᑭᔭᑦ ᑎᐯᓂᒧᐧᐊᐠ, 
ᐁᑭᑭᓇᐧᐊᒋᑐᐧᐊᐨ ᑲᐧᐃᐃᔑ ᐸᐯᐧᑲᑕᐦᐃᑫᐧᐊᐨ. ᐁᐧᑲ ᒥᓇ ᑕᑭᐊᓄᑭᐦᐊᑲᓄᐧᐊᐠ ᐊᓄᑭᐧᐃᓀᓯᐠ 
ᒋᓇᓇᑕᐧᐊᓯᓂᐧᐁᐨ ᒥᓇ ᒋᑭᑭᓇᐧᐊᒋᑐᐨ ᑫᐃᔑᒪᑕᓄᑭᓂᐨ.  
 
ᐁᐧᓇᑌᐠ ᐅᐧᐁ ᑲᐧᐃ ᑭᐧᐁᑲᓇᐧᐊᐸᒋᑲᑌᐠ  
 
ᐅᐣᑌᕑᐃᔪ ᐅᑭᒪᐅᐣ ᐅᐧᐃᐅᐡᑭᑐᐣ ᐅᒧᓇᐦᐊᓯᓂᐧᐁ ᐊᓄᑭᐧᐃᐣ ᑲᐃᓇᔓᐧᐊᑌᓂᐠ ᐃᒪ ᐅᑐᓇᔓᐧᐁᐧᐃᐣ 
ᒋᐅᒋ ᑕᐱᑕᐧᐃ ᑲᓇᐧᐊᐸᒋᑫᒪᑲᓂᐠ ᒥᓇ ᑲᐯᐦᐃ ᒋᔑᑲᓇᐧᐊᐸᒋᑫᒪᑲᓂᐠ ᑫᐧᐃᒋᐦᐃᑯᐧᐊᐨ ᐊᐧᐃᔭᐠ ᐅᒪ 
ᐅᐣᑌᕑᐃᔪ ᑲᑕᔑᑫᐧᐊᐨ ᒋᔑᐱᒥ ᒥᓄᐡᑲᒪᑲᓂᐠ, ᐊᔑᐨ ᒥᓇ ᒋᐅᒋ ᐧᐃᒋᑲᐸᐧᐃᒋᑲᑌᐠ ᐁᑲ ᑫᐅᒋ 
ᓂᔑᐧᐊᓇᒋᒋᑫᒪᑲᐠ ᒧᓇᐦᐊᓯᓂᐧᐁᐧᐃ ᐊᓄᑭᐧᐃᐣ. 
 
ᑲᐧᐃᐅᐡᑭᓭᒋᑲᑌᐠ ᑕᐃᔑᐧᐃᒋᐦᐃᐧᐁᒪᑲᐣ ᒧᓇᐦᐊᓯᓂᐧᐁᐧᐃ ᐅᓇᔓᐧᐁᐧᐃᐣ ᒋᒥᓄᐧᐃᒋᐧᐃᑎᒪᑲᐠ ᓄᑯᑦ 
ᑲᑭᔑᑲᐠ ᑲᐃᔑᑭᒋᓀᒋᑲᑌᐠ ᐊᔑᐨ ᒋᔑᐱᒥ ᑲᓇᐧᐁᒋᑲᑌᐠ ᐊᓄᑭᐧᐃᐣ ᒋᐅᒋ ᐧᐃᒋᐦᐃᐧᐁᒪᑲᐠ ᐅᐣᑌᕑᐃᔪ 
ᐅᐣᑕᒋᐦᐅᐧᐃᐣ.  
 
ᐅᐧᐁ ᑲᐧᐃᐃᔑ ᒪᑕᓄᑲᑌᐠ ᐧᐃᒋᑲᐸᐧᐃᒋᑲᑌᓂ ᐅᐣᑌᕑᐃᔪ ᑭᒋᐅᑭᒪ ᐧᑕᓫᑎᐣ ᒥᐠᑭᐣᑎ ᑲᑭᐸᑭᑎᓇᑭᐸᐣ 
ᐅᑎᐸᒋᒧᐧᐃᐣ ᒍᓫᐊᔾ ᐱᓯᑦ 14, 2008 ᑭᒋ ᑭᐧᐁᑎᓄᐠ ᐅᓇᒋᑫᐧᐃᐣ, ᐊᔑᐨ ᑲᑭᐃᔑ ᐊᔓᑕᒪᑫᐨ ᐊᓂᐣ 
ᐅᑭᒪᐅᐣ ᑫᐃᔑ ᐅᐡᑭᓇᑯᑐᐨ ᒧᓇᐦᐊᓯᓂᐧᐁᐧᐃ ᐊᓄᑭᐧᐃ ᐱᒧᒋᑫᐧᐃᓇᐣ ᑲᐃᔑᐱᒧᑐᐧᐊᐨ ᓇᐧᐊᐨ 
ᒋᐅᒋᑎᐸᐸᒋᑲᑌᓂᑭᐣ ᑲᑎᐱᓇᐧᐁᐧᐃᓯᐧᐊᐨ ᐅᑕᑭᒥᐧᐊ ᒥᓇ ᐊᓂᔑᓂᓂᐧᐃ ᑕᔑᑫᐧᐃᓇᐣ. 
 
ᑕᐅᒋ ᓂᑲᓂᑲᓇᐧᐊᐸᒋᑫᒪᑲᐣ ᑫᒋᓇᐨ ᓂᔭᑲᓇ ᒋᐊᔭᒥᐦᐃᐧᑕ ᒥᓇ ᑫᐃᔑᐅᓇᑕᒪᐧᐃᐧᑕ ᐊᓂᔑᓂᓂᐧᐊᐠ 
ᒥᓇ ᐊᐱᑕᐧᐃᑯᓯᓴᓇᐠ. 
 
ᐅᒋᐧᐃᒋᑲᐸᐧᐃᒋᑲᑌᓂ ᐅᐣᑌᕑᐃᔪ ᑭᒋᐅᑭᒪ ᑲᑭᐃᔑᐸᑭᑎᓂᑎᓱᐸᐣ ᒣᐧᑲᐨ 
ᒪᑯᔐᑭᔑᑲᐣᐱᓯᑦ 2007 ᒋᐅᐡᑭᓇᑯᒋᑲᑌᐠ ᒧᓇᐦᐊᓯᓂᐧᐁᐧᐃ ᐅᓇᔓᐧᐁᐧᐃᐣ 
ᒋᔑᐧᐃᒋᐧᐃᑎᒪᑲᐠ ᑲᐃᔑᒧᓴᐧᐁᑕᒧᐧᐊᐨ ᒋᐊᓂᔑᐱᒋᓂᐡᑲᐧᐊᐨ ᐅᐣᑌᕑᐃᔪ 
ᑲᑲᐯᔑᐧᐊᐨ. 
 
ᒥᓇ ᑕᐊᓂᒧᒋᑲᑌ Mineral Development Strategy ᑲᐧᐃᔑᐅᓇᒋᑲᑌᐠ 
ᒋᐸᔭᑌᓇᑯᒋᑲᑌᐠ ᒥᓇ ᒋᐅᐡᑭᓇᑯᒋᑲᑌᐠ ᐊᐦᑭᐧᐃ ᐅᐣᑎᓂᑫᐧᐃ 
ᐱᒥᑲᓇᐧᐁᒋᑫᐧᐃᓇᐣ ᒋᐊᐸᑕᐠ ᑫᒥᓄᓭᐠ ᓂᔭᑲᓇ ᐊᔭᒥᐦᐃᑐᐧᐃᐣ ᒥᓇ 
ᒋᒥᐧᓇᔑᐠ ᐅᐧᐃᑕᓄᑭᒥᑯᐧᐃᓂᐧᐊ ᐊᓂᔑᓂᓂᐧᐊᐠ. 
 
ᑫᑐᑕᒪᐣ ᐧᐃᐱᐧᐃᒋᐧᑕᔭᐣ 
 
ᐅᑭᒪᐅᐣ ᑭᐧᐁᑎᓄᐠ ᐊᓄᑭᐧᐃᐣ ᒥᓇ ᒧᓇᐦᐊᓯᓂᐧᐁᐧᐃᐣ ᐅᑲ ᓂᑲᓂᐡᑲᐣ ᒪᐧᐊᒋᐦᐃᐧᐁᐧᐃᓇᐣ ᐧᐁᑎ ᑎᒥᐣᐢ 
(ᐅᐸᐅᐧᐃᐱᓯᑦ 11), ᓴᐟᐯᕑᐃ ᐅᑌᓇᐠ (ᐅᐸᐅᐧᐃᐱᓯᑦ 13), ᒥᓇ ᑕᐣᑐᕑ ᐯ ᐅᑌᓇᐠ (ᐅᐸᐅᐧᐃᐱᓯᑦ 
18), ᑭᐣᐢᑕᐣ ᐅᑌᓇᐠ (ᐅᐸᐅᐧᐃᐱᓯᑦ 28) ᒥᓇ ᑐᕑᐊᐣᑐ ᑭᒋᐅᑌᓇᐠ (ᐧᐊᑌᐸᑲᐧᐃᐱᓯᑦ 8). ᐃᓇᐱᐣ 
ᐅᒪ www.ontario.ca/miningact ᑭᔭᐱᐨ ᐧᐃᑕᒪᑫᐧᐃᐣ ᐧᐃᑭᑫᑕᒪᐣ ᑲᐧᐃᒪᐧᐊᒋᐦᐃᑎᓇᓄᐧᐊᐠ. 
 

ᓂᑲᐣ ᑲᐧᐃᔑᐅᓇᒋᑲᓄᐧᐊᐠ 
 
ᑭᐸᑭᑎᓂᑲᑌ ᒥᑭᓯᐧᐃᐱᓯᑦ 2006, 
ᐅᐧᐁ ᐅᐣᑌᕑᐃᔪ ᒧᓇᐦᐊᓯᓂᐧᐁᐧᐃ 
ᐅᓇᔓᐧᐁᐧᐃᐣ ᑫᔑ ᐱᒥᓂᔕᐦᐃᑲᑌᐠ 
ᑭᐅᓇᓯᓇᐦᐃᑲᑌ ᓂᑲᐣ 
ᑫᔑᐅᓇᒋᑲᓄᐧᐊᐠ ᒧᓇᐦᐊᓯᓂᐧᐁ 
ᐊᓄᑭᐧᐃᐣ ᐅᒪ ᐅᐣᑌᕑᐃᔪ.  
 
ᐅᑲᓇᐧᐊᐸᒥᑯᐣ ᐅᑭᒪᐅᐣ ᐧᑲᔭᐠ ᒋᐅᒋ 
ᑲᓇᐧᐁᑕᐠ ᑫᓂᔑ ᐱᒪᓄᑲᑌᐠ 
ᒧᓇᐦᐊᓯᓂᐧᐁᐧᐃ ᐊᓄᑭᐧᐃ 
ᐱᒧᒋᑫᐧᐃᓇᐣ ᐅᒪ ᐅᐣᑌᕑᐃᔪ ᐊᐦᑭᐠ. 

ᑲᑭᓇᐧᑫᐧᐁᔑᑐᐣ ᐅᐧᐁ ᐧᐃᑕᒪᑫᐧᐃ ᒪᓯᓇᐦᐃᑲᐣ ᐃᒪ ᐊᐦᑭᐧᐃ ᑲᓇᐧᐁᒋᑫᐧᐃᓂᐠ ᑲᐅᒋᑎᐯᑕᐧᑲᐠ ᓇᐣᑕ 
ᒥᓇ ᐧᐃᐱᒪᓯᓇᐦᐃᑫᔭᐣ ᐱᐧᐊᐱᑯᐠ miningact@ontario.ca.  ᐅᒪ ᐱᔑᓂᔕᐦᐊᐣ ᑭᐡᐱᐣ 
ᐧᐃᐱᒪᓯᓇᐦᐊᒪᐧᐃᔑᔭᐠ ᒐᐸᔑᐡ ᑲᒪᓯᓇᐦᐃᑲᑌᐠ: 
 
Ministry of Northern Development and Mines 
99 Wellesley Street West 
Room 5630 
Toronto, Ontario 
M7A 1W3 
 
ᑲᑭᓇ ᐧᐃᑕᒪᑫᐧᐃᓇᐣ ᓇᑕᐧᐁᑕᐧᑲᓄᐣ ᒋᐱᒋᓂᔕᐦᐃᑲᑌᑭᐣ ᐁᐧᒪᔦ ᐅᐱᒪᐦᐊᒧᐱᓯᑦ 15. ᐣᑲᐱᑎᑲᑐᒥᐣ 
ᐅᓇᔓᐧᐁᐧᐃᐣ ᐊᐱ ᒥᓇᐧᐊ ᑕᐧᐃᓂᑲᑌᐠ ᐅᓇᔓᐧᐁᐧᐃᑲᒥᐠ ᐁᐧᑲ ᑭᐡᐱᐣ ᔕᐳᓂᑲᑌᐠ ᐊᒥ ᐁᐧᑲ 
ᒋᐅᐡᑭᓭᑭᐣ ᐅᓇᔓᐧᐁᐧᐃᓇᐣ ᒥᓇᐧᐊ ᐊᓂᐊᐦᑭᐧᐊᐠ. 
 
ᐅᑭᒪᐅᐣ ᑕᐃᔑᐧᐊᐧᐃᑕᒪᑫ ᐊᓂᔑᓂᓂᐧᐃ ᑕᔑᑫᐧᐃᓇᐣ ᒥᓇ ᐊᐱᑕᐧᐃᑯᓯᓴᓂ ᑕᔑᑫᐧᐃᓇᐣ ᑫᐧᐃᓇᐧᐊ 
ᒋᑲᐧᑫᒋᒥᐧᑕ ᐊᓂᐣ ᐁᓀᑕᒧᐧᐊᐨ ᑲᑭᒪᐧᐊᒋᐦᐊᐧᐊᐨ ᐅᑕᔑᑫᐧᐃᓂᐧᐊᐠ ᑲᓂᑲᓂᑕᒪᑯᐧᐊᐨ ᒥᓇ 
ᐱᒧᒋᑫᐧᐃᓇᐣ ᑲᑕᓇᓄᑭᐧᐊᐨ. ᐁᐧᑲ ᐊᐱᐣ ᒥᓇ ᑕᐃᔑᓂᔕᐦᐊᒪᐧᐊᑲᓄᐧᐊᐠ ᐅᐧᐁᓂ ᐧᐃᑕᒪᑫᐧᐃ 
ᒪᓯᓇᐦᐃᑲᓂ ᒥᓯᐧᐁ ᑲᐊᔭᑭᐣ ᐊᓂᔑᓂᓂᐧᐃ ᑕᔑᑫᐧᐃᓇᐣ ᒥᓇ ᐊᓂᔑᓂᓂᐧᐃ ᐱᒧᒋᑫᐧᐃᓇᐣ ᐅᒪ ᒥᓯᐧᐁ 
ᐅᐣᑌᕑᐃᔪ ᑲᐊᔭᑭᐣ, ᐁᐧᑲ ᐊᐱᐣ ᑕᓇᑐᒪᐧᐊᐠ ᒋᐱᐧᐃᑕᒧᐧᐊᐨ ᐊᓂᐣ ᑲᐃᓀᑕᒧᐧᐊᐨ. ᐸᓂᒪ ᐧᐁᑎ 
ᐊᓂᓂᑲᐣ ᑕᐊᓂ ᐅᓇᒋᑲᑌᐧᐊᐣ ᒪᐧᐊᒋᐦᐃᐧᐁᐧᐃᓇᐣ ᒥᓯᐧᐁ ᐅᒪ ᐅᐣᑌᕑᐃᔪ ᐊᐦᑭᐠ.   
  
ᑭᔭᐱᐨ ᐧᐃᑭᑫᑕᒪᐣ ᑭᐧᐁ ᓇᓇᑕᐧᐃᑭᑫᒋᑫᐧᐃᐣ ᒥᓇ ᑲᐧᐃᐊᓂᔑ ᐅᐡᑭᓇᑯᒋᑲᑌᐠ, ᐅᒪ ᐱᔑᑭᑐᐣ 1-
888-415-9845 ᓇᐣᑕ ᐱᐧᐊᐱᑯᐠ ᐱᔑᒪᓯᓇᐦᐊᒪᐧᐃᔑᓇᑦ ᐅᒪ miningact@ontario.ca 
 
ᑫᐃᔑᓂᓯᑐᑕᑯᒧᒋᑲᑌᐠ ᑲᐧᐃᐃᔑ ᐅᐡᑭᓇᑯᒋᑲᑌᐠ   
 
ᐅᐣᑌᕑᐃᔪ ᐅᑭᒪᐅᐣ ᐅᐧᐃᑐᑕᐣ ᑫᒋᓇᐨ ᒋᔑᓇᐧᑲᓂᐠ ᒧᓇᐦᐊᓯᓂᐧᐁ ᐊᓄᑭᐧᐃᓇᐣ ᑲᐊᓂᒪᑕᓄᑲᑌᓂᑭᐣ 
ᒋᐅᓇᐸᒋᑲᑌᐠ ᓂᑲᐣ ᑫᐃᔑᐱᒥ ᒥᓄᓭᐦᐃᐧᐁᒪᑲᐠ ᐅᒪ ᐅᐣᑌᕑᐃᔪ ᒥᓇ ᒋᑭᑌᐣᒋᑲᑌᑭᐣ ᑕᔑᑫᐧᐃᓇᐣ.  
 
ᐧᑕᓫᑎᐣ ᒥᐠᑭᐣᑎ ᐅᑭᐸᔭᑌᐧᐃᑕᐣ ᑲᐧᐃᔑ ᐅᐡᑭᓇᑯᒋᑲᑌᐠ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᐊᐱ 
ᑲᑭᐸᑭᑎᓇᑭᐸᐣ ᐅᑎᐸᒋᒧᐧᐃᐣ ᑫᐃᔑᓇᐧᑲᐠ ᐅᐣᑌᕑᐃᔪ ᑭᒋ ᑭᐧᐁᑎᓄᐠ ᐅᓇᒋᑫᐧᐃᐣ ᒣᐧᑲᐨ ᒍᓫᐊᔾ ᐱᓯᑦ 
14, 2008. 
   
ᐣᑲᐅᐡᑭᓇᑯᑐᒥᐣ ᑲᐃᔑᐱᒧᑐᐧᐊᐨ ᐅᒧᓇᐦᐊᓯᓂᐧᐁᐠ ᑲᑎᐸᐦᐊᑭᐧᐊᐨ ᒥᓇ ᑲᓇᓇᑕᐧᐊᓯᓂᐧᐁᐧᐊᐨ ᓇᐧᐊᐨ 
ᒋᐅᒋ ᒪᓇᒋᑐᐧᐊᐨ ᑲᐃᔑᑕᑎᐯᑕᐧᑲᓂᐠ ᐊᐦᑭᓂ ᒥᓇ ᐊᓂᔑᓂᓂᐧᐊᐠ ᑲᐃᔑᐅᑕᐦᑭᒥᐧᐊᐨ, ᑭᐃᑭᑐ.  
 
ᐅᑭᒪᐅᐣ ᑭᐃᑭᑐ ᑲᐧᐃᐃᔑ ᑲᐧᑫᑌᐱᓂᑲᑌᐠ ᐅᓇᒋᑫᐧᐃᐣ ᑭᒋ ᑭᐧᐁᑎᓄᐠ ᒥᓇ ᒥᓯᐧᐁ ᐅᐣᑌᕑᐃᔪ, ᒪᔭᑦ 
ᐃᑯ ᒋᔑᓇᐱᓭᐠ ᐃᒪ ᒪᓇᒋᒋᑫᐧᐃᓂᐠ ᒥᓇ ᐊᓄᑭᐧᐃᓂᐠ. ᐅᑭᒪᐅᐣ ᐅᓇᑕᐧᐁᑕᐣ ᒧᓇᐦᐊᓯᓂᐧᐁᐧᐃᐣ 
ᒋᔑᐱᒥ ᒪᐡᑲᐧᐃᓯᒪᑲᐠ. ᐊᔑᐨ ᒥᓇ ᐱᒥᓂᔕᐦᐃᑫᐧᐃᓇᐣ ᒋᐱᒥ ᓇᐦᐃᓭᐧᐃᓇᐧᑲᑭᐣ ᒥᓇ ᐊᓂᔑᓂᓂᐧᐊᐠ 
ᐅᑌᐸᑫᑕᑯᓯᐧᐃᓂᐧᐊ ᒥᓇ ᑲᐃᔑᓇᑕᐧᐁᑕᒧᐧᐊᐨ ᒋᑎᐸᐸᒋᑲᑌᓂᑭᐣ. 
 
ᐣᑎᓀᑕᒥᐣ ᐸᓂᒪ ᐁᑕ ᑭᐃᐡᐧᑲ ᐊᔭᒥᐦᐊᑲᓄᐧᐊᐨ ᒥᓇ ᑭᐃᐡᐧᑲ ᐅᓀᑕᒧᓂᐧᑕ ᐊᓂᔑᓂᓂᐧᐊᐠ ᐸᐢᑲᐣ 
ᒋᑭ ᓇᓇᑕᐧᐊᓯᓂᐧᐁᐧᐊᐸᐣ ᒥᓇ ᒧᓇᐦᐊᓯᓂᐧᐁᐧᐊᐸᐣ ᐅᒧᓇᐦᐊᓯᓂᐧᐁᐠ, ᑭᐃᑭᑐ ᑭᒋᐅᑭᒪ. 

ᐅᑭᐧᐃᑕᐣ ᒥᓇ ᐅᐣᑌᕑᐃᔪ ᐅᑭᒪᐅᐣ ᑲᐧᐃᐅᓇᑐᐨ ᑫᐊᐸᑕᐠ ᒪᒪᐤ ᑫᐅᒋ ᐸᐧᑫᓇᒪᑎᓇᓄᐧᐊᐠ 
ᑫᒥᓄᓭᐧᐊᑲᓄᐧᐊᐠ ᑫᐧᐃᓇᐧᐊ ᐊᓂᔑᓂᓂᐧᐊᐠ ᒋᐅᒋ ᐧᐃᒋᐦᐃᑯᐧᐊᐨ ᐊᐦᑭᐠ ᑫᑯᓇᐣ ᑲᐅᒋ 
ᒪᓂᔓᓂᔭᐧᐊᑌᓂᐠ.  
 
ᑕᓯᐣ ᑫᑯᓇᐣ ᑲᑭᐱᐊᐃᔑᑲᑭᑫᑕᒪᐠ   
 
ᐅᑎᐡᑯᓂᑲᓂᐧᐊᐠ ᐊᓂᔑᓂᓂᐧᐊᐠ ᑲᑭᑕᔑ ᒪᐧᐊᒋᐦᐃᐧᑕ 
 
ᒣᐧᑲᐨ ᑭᔐᐱᓯᑦ 2007, ᐅᑭᒪᐅᐣ ᑭᐧᐁᑎᓄᐠ ᒥᓇ ᒧᓇᐦᐃᔓᓂᔭᐧᐁᐧᐃᐣ ᐅᑭᐸᑭᑎᓇᐣ ᐊᓂᒧᒋᑫᐧᐃ 
ᐯᐸᓂ ᐁᐃᔑᓂᑲᑌᓂᐠ ᐁᓂᒪᑕᓄᑲᑌᐠ ᐊᓂᔑᓂᓂᐧᐊᐠ ᓂᔭᑲᓇ ᐅᑭᑫᑕᒧᓂᑯᐧᐃᓂᐧᐊ ᑲᐧᐃᔑᒪᑕᓄᑲᑌᐠ 
ᒧᓇᐦᐊᓯᓂᐧᐁᐧᐃᐣ, ᐁᐧᑲ ᑭᐅᓀᒋᑲᑌᐧᐊᐣ ᑫᓂᔑᒪᑕᓄᑲᑌᐠ ᒋᓇᐦᐃᓇᐧᑲᐠ ᐊᓂᔑᓂᓂᐧᐊᐠ 
ᐅᒪᐧᐊᒋᐦᐃᑯᐧᐃᓂᐧᐊ.  
 
ᑌᑎᐸᐦᐃ ᐅᐣᑌᕑᐃᔪ ᑭᐊᐃᔕ ᐅᑭᒪᐅᐣ ᑕᔑᑫᐧᐃᓇᐣ ᑲᐃᔑᐊᔭᑭᐣ ᐁᑭᐊᑕᐧᐃ ᓇᓇᑭᐡᑲᑫᐨ, 
ᐅᑭᓇᓇᑭᐡᑲᐧᐊᐣ ᐊᑎᐟ ᑲᓂᑲᓂᐱᒧᑐᐧᐊᐨ ᐱᒧᒋᑫᐧᐃᓇᐣ ᒥᓇ ᐅᑭᒪᑲᓇᐠ ᑲᐸᐱᑭᓯ ᐧᐃᑕᓄᑭᒥᑐᐧᐊᐨ, 
ᐁᐧᑲ ᒥᓇ ᐊᐱᑕᐧᐃᑯᓯᓴᓇᐠ ᐅᐣᑌᕑᐃᔪ ᑲᑲᐯᔑᐧᐊᐨ, ᒥᓇ ᐅᑭᐸᑭᑎᓇᐣ ᐊᑎᐟ ᑭᑭᓄᐦᐊᒪᑫ 
ᒪᐧᐊᒋᐦᐃᑐᐧᐃᓇᐣ. ᑕᓯᐣ ᑲᑭᐱᔑ ᐊᔭᑭᓀᐡᑲᔭᐠ, ᐣᑭᐧᐊᐧᐃᑕᒪᑯᒥᐣ ᐊᓂᔑᓂᓂᐧᐃ ᑕᔑᑫᐧᐃᓇᐣ ᐸᐸᑲᐣ 
ᐁᔑᑲᓇᐧᐊᐸᑕᒧᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓇᐣ ᒥᓇ ᐊᓂᐣ ᐁᔑᓇᑕᐧᐁᑕᒧᐧᐊᐨ ᒋᔑᐱᒥ ᑭᑫᑕᒧᓂᐧᑕ. 
 
ᐊᓂᔑᓂᓂᐧᐊᐠ ᑲᑭᐃᔑᐧᐃᑕᒪᑯᔭᑭᐧᑕ: 
 
• ᓇᑕᐧᐁᑕᒧᐠ ᒋᑭᑫᑕᒧᓂᐧᑕ ᒥᓇ ᒋᐊᔑᑎᓂᐧᑕ ᑲᑭᓇ ᑲᓂᔑᐱᒪᓄᑲᑌᑭᐣ ᒧᓇᐦᐊᓯᓂᐧᐁ 

ᐊᓄᑭᐧᐃᓇᐣ ᐊᔑᐨ ᒥᓇ ᑲᐊᓂ ᓇᓇᑕᐧᐊᓯᓂᐧᐁ ᐊᓄᑭᓇᓄᐧᐊᐠ 
• ᐅᒧᓴᐧᐁᑕᓇᐧᐊ ᒋᐊᔑᑎᓂᐧᑕ ᑲᐅᓀᒋᑲᑌᐠ ᐊᐦᑭ ᑫᓂᔑᐊᓄᑭᓇᓄᐧᐊᐠ ᒥᓇ ᑫᓂᔑ ᔓᓂᔭᑫᓇᓄᐧᐊᐠ 
• ᐅᒧᓴᐧᐁᑕᓇᐧᐊ ᑫᐧᐃᓇᐧᐊ ᒋᑭᐅᒋ ᐅᓀᑕᒧᐧᐊᐸᐣ ᑲᐱᑕᓇᓄᑭᓇᓄᐧᐊᓂᐠ ᐅᑕᑭᒥᐧᐊᐠ, ᐊᔑᐨ ᒥᓇ 

ᑲᑭᐃᔑ ᑎᐸᐦᐊᑲᑌᓂᐠ ᐁᐧᒪᔦ ᑫᒋᐧᐊᐠ ᒪᑕᓄᑭᓇᓄᐧᐊᓂᐠ 
• ᓇᑕᐧᐁᑕᒧᐠ ᒋᐧᐃᒋᐦᐃᐧᑕ ᑫᑭᐊᓄᒋ ᐅᔑᑕᒪᓱᐧᐊᐨ ᑲᐡᑭᐦᐅᐧᐃᓂ ᒋᐊᓂᑲᐡᑭᑐᐧᐊᐨ ᑫᐧᐃᓇᐧᐊ 

ᒋᐊᓂᐊᔑᒋᐧᐊᐨ.   
 
ᒥᑕᐡ ᑲᑭᔑᐅᑕᐱᓇᒪᐠ ᑲᑭᔑᐧᐃᑕᒪᑯᔭᐠ, ᐅᑭᒪᐅᐣ ᐅᑭᐅᓇᑐᐣ ᒋᐊᓂ ᐅᐡᑭᓇᑯᒋᑲᑌᐠ ᒪᐧᐊᒋᐦᐃᐧᐁᐧᐃᐣ 
ᐊᔑᐨ ᑫᑯᒋᒋᑲᑌᑭᐣ ᒋᒪᓇᒋᒋᑲᑌᓂᐠ ᐊᓂᔑᓂᓂ ᐁᑲ ᑲᓇᑕᐧᐁᑕᐠ ᒋᔑᑎᐸᐦᐊᑲᑌᓂᐠ, ᒋᑭᑫᑕᒧᓂᐧᑕ 
ᑲᐊᓂ ᐅᐡᑭ ᓇᓇᑕᐧᐊᓯᓂᐧᐁᐧᐊᐨ ᐊᓂᐣ ᑫᑐᑕᒧᐧᐊᐨ ᐊᓂ ᑭᑫᑕᒧᓂᐧᐁᐧᐊᐨ ᐊᓂᔑᓂᓂᐧᐃ ᑕᔑᑫᐧᐃᓂᐠ, 
ᒥᓇ ᒋᐸᑭᑎᓂᑲᑌᑭᐣ ᓂᐧᐊ ᐯᔑᑯᐊᐦᑭ ᐊᐦᑭᐧᐃᒪᓯᓇᐦᐃᑲᓇᐣ ᒥᓇ ᐅᐡᑭ 
ᑎᐸᒋᒧᐧᐃᓇᐣ ᑲᐊᓂ ᐅᐡᑭ ᐅᓇᐸᒋᑲᑌᐠ ᑫᐃᔑᒪᑕᓄᑲᑌᐠ ᐱᑯ ᐊᐣᑎ ᐃᓀᑫ. 
 
ᐊᒥ ᑲᑐᑕᐠ ᐅᑭᒪᐅᐣ ᑫᓄᒋ ᐱᒧᓭᒪᑲᐠ ᐧᐃᒋᐧᐃᑐᐧᐃᐣ ᑭᒪᓯᓇᐦᐅᑎᓱᐧᐊᐠ 
ᐊᓄᑭᐧᐃ ᓂᓯᑐᑕᒧᐧᐃ ᒪᓯᓇᐦᐃᑲᐣ ᓇᐣᑕ ᓂᐦᓯᐣ ᐃᐡᑯᓂᑲᓇᐣ ᑭᒋ ᑭᐧᐁᑎᓄᐠ 
ᑲᐊᔭᑭᐣ ᒋᔑᐱᒥᐧᐊᐧᐃᑕᒪᑲᓄᐧᐊᐠ. ᐊᒥᐦᐅᒪ ᑲᑭᐊᓄᒋ ᒪᑕᓄᑲᑌᐠ 
ᒋᐧᐃᒋᐦᐃᑎᓇᓄᐧᐊᐠ ᑭᒋ ᑭᐧᐁᑎᓄᐠ ᑲᐱᒥ ᓇᓇᑕᐧᐃᑭᑫᓂᒥᐨ ᐊᓯᐣ.   
 
ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᐣ ᒥᓇ ᒥᓂᑯᐧᐃᓇᐣ ᑲᐃᔑᓇᐧᑲᑭᐣ 
 
ᐅᑭᒪᐅᐣ ᑭᐊᓂᒧᑕᒪᑫ ᑲᑕᓀᑕᒥᐦᐃᐧᐁᒪᑲᑭᐣ ᑲᐃᔑᑕᑎᐯᑕᒧᐧᐊᐨ ᐊᐦᑭᓂ 
ᑲᐊᑕᐧᐃᐃᔑ ᓇᓇᑕᐧᐊᓯᓂᐧᐊᑌᓂᐠ, ᐧᐁᑎ ᐅᑎ ᐅᓴᑦ ᔕᐧᐊᓄᐠ ᐅᐣᑌᕑᐃᔪ. 
 

ᑎᐸᐦᐊᑭᑫᐧᐃᐣ 
ᑭᐱᔑᓇᑕᐧᐁᑕᐧᑲᓄᐸᐣ ᐊᐧᐃᔭᐠ ᑲᐧᐃ 
ᑎᐸᐦᐊᑭᑫᐧᐊᐨ ᒋᑭᑭᓇᐧᐊᒋᒋᑲᑫᐧᐊᐨ 
ᒥᑎᑯᐣ ᑲᑭᐃᔑ ᑭᑲᐦᐊᐸᑕᒧᐧᐊᐨ 
ᒋᔑᓇᓇᑕᐧᐊᓯᓂᐧᐁᐧᐊᐨ ᒥᓇ 
ᒋᐱᒥᓂᔕᐦᐊᒧᐧᐊᐨ ᑲᐃᓇᑌᓂᐠ 
ᒋᑐᑕᒧᐧᐊᐨ ᐃᓇᓄᑭᐧᐃᓇᐣ. 
 
ᑲᐧᐃᐣ ᑕᐡ ᓄᑯᑦ ᒋᐃᔕᓄᐧᐊᐠ 
ᑲᐧᐃᔑᑎᐸᐦᐊᑭᐨ ᑫᒋᐧᐊᐠ ᒋᐊᑕᐧᐃ 
ᑭᑭᓇᐧᐊᒋᑐᐨ ᐊᐦᑭᓂ. ᐊᐦᑭᐧᐃ 
ᒪᓯᓇᐦᐃᑲᓂ ᓄᑯᑦ ᐅᑕᐸᒋᑐᓇᐧᐊ 
ᑲᐃᔑ ᑭᑭᓇᐧᐊᒋᐱᐦᐃᑲᑌᓂᐠ ᐊᐣᑎ 
ᑲᐃᔑᐊᔭᐨ ᐊᓯᐣ, ᒥᑕᐡ ᐃᒪ ᐁᐅᒋ 
ᑭᑲᐦᐊᐸᑕᐠ ᑲᐧᐃᔑ ᓇᓇᑕᐧᐊᓯᓂᐧᐁᐨ 
ᒥᓇ ᒋᒧᐡᑭᓀᐱᐦᐃᑫᐨ ᒋᑭᑫᑕᐧᑲᓂᐠ 
ᐅᑎᐸᐦᐊᑭᑫᐧᐃᐣ ᐃᒪ ᒪᒪᑕᐧᐃ 
ᐱᐧᐊᐱᑯᐠ ᑲᐊᐸᒋᒋᑲᑌᐠ 
ᑲᐃᔑᑲᓇᐧᐁᒋᑲᑌᑭᐣ ᐊᐦᑭᐧᐃ 
ᐧᐃᑕᒪᑫᐧᐃᓇᐣ.  

ᑭᐅᑕᐱᓂᑲᑌᓂ ᐅᑭᒪᐅᐣ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᑲᑭᑭᓄᐡᑲᒪᑫᐧᐃ ᐊᐱᑕᒪᑫᐧᐊᐨ 
ᑲᑭᔑᐧᐃᑕᒪᑫᐧᐊᐨ, ᐊᔑ ᒥᓇ ᑲᐊᐱᑕᒧᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓂ, ᑲᑭᑭᓇᐧᐊᒋᑐᐧᐊᐨ 
ᑫᓂᔑᓇᓇᑕᐧᐊᓯᓂᐧᐁᐧᐊᐨ, ᐧᑲᐡᐧᑫᐱᒋᑫᐧᐃᑲᒥᑯᐣ ᑲᐱᒧᑐᐧᐊᐨ, ᐊᐦᑭᓂ ᑲᐱᒥᓇᓇᑲᒋᑐᐧᐊᐨ ᒥᓇ 
ᐊᓂᔑᓂᓂᐧᐃ ᐱᒧᒋᑫᐧᐃᓇᐣ, ᐊᒥ ᑲᑭᑐᑕᐠ ᐅᑭᒪᐅᐣ ᐅᓇᔓᐧᐁᐧᐃᐣ ᒋᒥᐡᐧᑲᑕᒋᑲᑌᐠ ᐊᐦᑭᐧᐃ 
ᒪᓯᓇᐦᐃᑲᐣ ᒣᐧᑲᐨ ᒍᓫᐊᔾ ᐱᓯᑦ 2007. ᑭᑲᓇᐧᐊᐸᒋᑲᑌᐧᐊᐣ ᑫᐃᔑᑲᓇᐧᐊᐸᒋᑲᑌᑭᐣ 
ᑲᓂᔑᑎᐸᐦᐊᑭᑲᓄᐧᐊᐠ ᐊᔑᐨ ᒋᐊᔭᒪᑲᐠ ᐁᑲ ᑲᐃᔑᐸᑭᑎᓂᑲᑌᐠ ᒋᔑᓇᓇᑕᐧᐊᓯᓂᐧᐊᑌᐠ, ᒋᒪᐡᑲᐧᐊᑌᐠ 
ᑲᓇᑕᐧᐁᑕᐧᑲᐠ ᒋᐧᐃᑕᒪᑲᓄᐧᐊᐠ ᐊᐱ ᐃᐡᐧᑲ ᑎᐸᐦᐊᑲᑌᐠ ᒥᓇ ᐁᐧᒪᔦ ᓇᓇᑕᐧᐊᓯᓂᐧᐊᑌᐠ, ᐊᔑᐨ ᒥᓇ 
ᑲᐊᐸᑕᐠ ᐱᐧᐊᐱᑯᐠ ᑲᐅᒋ ᒧᐡᑭᓀᐱᐦᐃᑲᓄᐧᐊᐠ ᑎᐸᐦᐊᑭᑫᐧᐃᐣ. ᐊᒥ ᐅᓄᐧᐁᓂᐧᐊᐣ ᑲᑭᐧᐃᑕᒪᑲᓄᐧᐊᐠ 
ᑲᑭᐅᒋ ᒪᓯᓇᐦᐃᑲᑌᐠ ᐊᓂᒧᒋᑫᐧᐃ ᒪᓯᓇᐦᐃᑲᓂᐠ.  
 
ᑯᑕᑭᔭᐣ ᒪᐧᐊᒋᐦᐃᑐᐧᐃᓇᐣ 
 
ᐅᑭᒪᐅᐣ ᒥᓯᐧᐁ ᑭᐸᐸᒥ ᓇᓇᑭᐡᑲᑫ ᐅᒪ ᐅᐣᑌᕑᐃᔪ ᑲᑭᐊᓂᒧᑕᒪᑫᐨ ᒧᓇᐦᐊᓯᓂᐧᐁᐧᐃᐣ ᐅᓇᔓᐧᐁᐧᐃᐣ 
ᑫᐃᔑ ᐱᒥᓂᔕᐦᐃᑲᑌᐠ ᐅᒋ. ᓇᐧᑫᑕᒧᐧᐃᓇᐣ ᑭᐱᐸᑭᑎᓂᑲᑌᐧᐊᐣ ᐧᐁᑎ 38 ᐱᒧᒋᑫᐧᐃᓇᐣ, ᑭᐧᐁᑎᓄᐠ 
ᐅᓇᒋᑫᐧᐃᐣ ᑲᐊᐱᑕᒧᐧᐊᐨ, ᐊᓂᔑᓂᓂᐧᐊᐠ ᒥᓇ ᐊᐱᑕᐧᐃᑯᓯᓴᓇᐠ ᐅᓂᑲᓂᑕᒪᑫᐠ, ᐊᑎᐟ ᐃᐡᑯᓂᑲᓇᐣ, 
ᐅᑭᒪᑲᓇᐠ ᑲᐅᒋᐧᐃᑕᓄᑭᒥᑐᐧᐊᐨ ᒥᓇ ᐅᑭᒪᐅᓂᐠ ᑲᐅᒋᐸᑭᓯ ᐱᒧᒋᑫᐧᐊᐨ. ᑲᑭᐱᔕᐧᐊᐨ 
ᒪᐧᐊᒋᐦᐃᑐᐧᐃᓂᐠ ᑭᐃᑭᑐᐧᐊᐠ ᐁᓇᑕᐧᐁᑕᐧᑲᐠ ᒋᒪᐡᑲᐧᐃᓇᑯᒋᑲᑌᐠ ᐅᐧᐃᑕᓄᑭᒥᑯᐧᐃᓂᐧᐊ ᐊᓂᔑᓂᓂᐧᐊᐠ 
ᒥᓇ ᒧᓇᐦᓯᓂᐧᐁᐧᐃᐣ ᑲᐱᒧᑐᐧᐊᐨ, ᐊᔑᐨ ᒥᓇ ᒋᐸᔭᑌᑕᑯᒧᒋᑲᑌᐠ ᐱᒥᐊᔭᒥᐦᐃᑐᐧᐃᐣ ᑲᑭᓇ ᐅᒪ 
ᑲᐅᒋᐸᐸᒥᓯᐧᐊᐨ. 
 
ᐅᑭᒪᐅᐣ ᑲᔦ ᐅᒪᒥᑐᓀᑕᓇᐣ ᑲᑭᐱᐧᐃᒋᑲᑌᑭᐣ ᑫᑯᓇᐣ ᐃᒪ ᐸᐸᑲᐣ ᓇᑭᐡᑲᑐᐧᐃᓂᐠ ᐊᔑᐨ ᒣᐧᑲᐨ ᑲᐱᒥ 
ᐊᓂᒧᒋᑲᑌᐠ ᑫᓂᔑ ᓂᑕᐧᐃᑭᒋᑲᑌᐠ ᑭᐧᐁᑎᓄᐠ ᐅᐣᑌᕑᐃᔪ. ᑭᐧᐁᑎᓄᐠ ᑲᐅᒋᐧᐊᐨ ᑭᐃᑭᑐᐧᐊᐠ 
ᑭᒋᓀᑕᐧᑲᐣ ᒧᓇᐦᐊᓯᓂᐧᐁᐧᐃᐣ ᒋᑕᐧᑲᐠ ᐊᓂᐡ ᐁᐅᒋ ᐧᐃᒋᒋᑲᑌᓂᐠ ᐅᑕᔑᑫᐧᐃᓂᐧᐊᐠ. 
 
ᐅᐣᑌᕑᐃᔪ ᐅᑭᒪᐅᐣ ᑲᐃᓇᑌᓂᐠ ᐅᒧᓇᐦᐊᓯᓂᐧᐁᐧᐃ ᐅᓇᔓᐧᐁᐧᐃᐣ 
 
ᒥᑕᐡ ᐁᐧᓇᑌᐠ ᐅᐧᐁ ᐅᓇᔓᐧᐁᐧᐃᐣ ᒥᓯᐧᐁ ᐅᐣᑌᕑᐃᔪ ᑲᐱᒥᓂᔕᐦᐃᑲᑌᐠ, ᒋᐧᐃᒋᒋᑲᑌᐠ 
ᓇᓇᑕᐧᐊᓯᓂᐧᐁᐧᐃᐣ, ᑎᐸᐦᐊᑭᑫᐧᐃᐣ ᒥᓇ ᐯᐧᑲᑕᐦᐃᑫᐧᐃᐣ ᑫᐊᓄᒋ ᐅᑎᓂᐧᑕ ᔓᓂᔭᐧᐊᓯᓂᐠ ᐁᐧᑲ ᒥᓇ 
ᒋᐊᒋᐧᐃᓂᑲᑌᐠ ᐁᑲ ᒋᐅᒋ ᒪᒋᑐᑕᑯᐧᐊᐨ ᐱᑯ ᐊᐧᐁᓀᓇᐠ ᒥᓇ ᐁᑲ ᐊᐦᑭ ᒋᐅᒋ ᓂᔑᐧᐊᓇᒋᒋᑲᑌᐠ 
ᐊᐱ ᐊᓂᑭᐧᐁ ᐧᐊᐧᐁᔑᒋᑲᑌᐠ ᑲᑭᐃᔑᒧᓇᐦᐊᓯᓂᐧᐊᑌᐠ ᐊᐦᑭ ᐅᒪ ᐅᐣᑌᕑᐃᔪ.  
 
ᐅᐧᐁ ᑲᐃᓇᔓᐧᐊᑌᐠ ᒧᓇᐦᐊᓯᓂᐧᐁᐧᐃᐣ ᑲᐧᐃᐣ ᐧᑲᐣᑕ ᒋᔑᐸᐸᑭᑎᓂᑲᑌᐠ ᐃᓇᓄᑭᐧᐃᐣ ᑲᑕᓇᓄᑲᑌᑭᐣ 
ᒧᓇᐦᐊᓯᓂᐧᐁᐧᐃᓇᐣ. ᐃᐧᐁ ᐱᑯ ᐅᓴᑦ ᐃᔑᑲᓇᐧᐊᐸᒋᑲᑌ ᐊᓄᑭᐧᐃᓇᐣ ᐁᐧᒪᔦ ᒥᓇ ᑲᐃᐡᐧᑲ ᐅᔑᐦᐃᐧᑕ 
ᔓᓂᔭᐧᐊᓯᓂᐠ. ᐅᓄᐧᐁᓂᐧᐊᐣ ᐃᓇᓄᑭᐧᐃᓇᐣ ᐅᒋᑲᓇᐧᐊᐸᒋᑲᑌᐧᐊᐣ ᑲᓇᑐᑕᒪᓄᐧᐊᐠ ᒥᓇ ᑲᐃᔑᐱᒥ 
ᑲᓇᐧᐊᐸᒋᑲᑌᐠ ᑲᒥᓂᐧᑕ ᒋᑎᐸᐦᐊᑭᑫᐧᐊᐨ ᒥᓇ ᐱᑯ ᑯᑕᑭᔭᐣ ᑲᐃᔑᐸᐸᒥᓯᒪᑲᑭᐣ ᐊᓯᓂᑫᐧᐃ ᑫᑯᓇᐣ 
ᐁᐧᑲ ᒥᓇ ᐁᑲ ᒋᐅᒋ ᒪᒋᑐᒋᑫᒪᑲᐠ ᐊᐦᑭᑲᐠ ᐊᐱ ᑲᐊᓂ ᑭᐸᐦᐃᑲᑌᑭᐣ ᐱᐧᐊᐱᑯᑲᓇᐣ.  
 
ᔕᑯᐨ ᐅᐧᐁ ᐅᓇᔓᐧᐁᐧᐃᐣ ᑲᐧᐃᐣ ᐅᓄᐧᐁᓂᐧᐊᐣ ᒋᐅᒋ ᑲᓇᐧᐊᐸᒋᑲᑌᑭᐣ, ᐧᐁᑎ ᐸᑲᐣ ᑯᑕᑭᔭᐣ 
ᐅᓇᔓᐧᐁᐧᐃ ᐱᒧᒋᑫᐧᐃᓇᐣ ᐅᒋᐱᒧᒋᑲᑌᐧᐊᐣ:  

• ᐊᐦᑭᐧᐃ ᑲᓇᐧᐁᒋᑫᐧᐃᐣ ᑲᐅᒋᐸᑭᑕᓇᒧᓇᓄᐧᐊᐠ, ᓂᐱ ᓇᐣᑕ ᐧᐊᑭᑕᑲᒥᐠ   
• ᒥᓄᔭᐧᐃᐣ ᒥᓇ ᐊᔭᐧᑲᒥᓯᐧᐃᐣ ᑲᐃᔑᑲᓇᐧᐊᐸᒋᑲᑌᐠ  
• ᐅᑭᒪᐅᐣ ᑲᐃᔑᑎᐯᐣᑕᐠ ᑎᐸᐦᐊᑭᐧᐃᓇᐣ ᒥᓇ ᑲᐃᔑ ᑲᓇᐧᐁᑕᐧᑲᑭᐣ ᐊᐦᑭᐣ  
• ᑲᑯᓯᑯᐱᒋᐳᐧᐊᐱᑭᓯᐨ ᐊᓯᐣ ᑲᒧᓇᐦᐃᑲᓱᐨ (ᑲᓇᑕ ᐅᑭᒪᐅᓂᐠ ᑲᐅᒋᐅᓇᔓᐧᐊᑌᐠ, ᔕᑯᐨ 

ᓂᐢᑕᑦ ᑲᒧᓇᐦᐃᑲᑌᐠ ᐅᐣᑌᕑᐃᔪ ᐅᑭᒪᐅᓂᐠ ᑭᐅᒋᑲᓇᐧᐊᐸᒋᑲᑌᐸᐣ) 
• ᐊᐦᑭ ᑲᐧᐃᔑᐊᐸᑕᐠ ᐅᓇᒋᑫᐧᐃᐣ. 

ᑲᔭᐡ ᑲᑭᐱᔑᐱᒧᒋᑲᑌᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ  
 
ᒣᐧᑲᐨ 1845 ᑲᔭᑭᐧᐊᐠ ᑭᔭᐱᐨ ᐅᐣᑌᕑᐃᔪ ᑲᓇᑕ ᑲᑭᐃᔑᓂᑲᑌᑭᐸᐣ, ᑭᐅᓇᒋᑲᑌᑭᐸᐣ ᒋᐊᔭᐠ 
ᑫᐃᓇᔓᐧᐊᑌᐠ ᒧᓇᐦᐊᓯᓂᐧᐁᐧᐃᐣ, ᒥᔑᐣ ᐅᓇᑯᓂᑫᐧᐃᓀᓴᐣ ᑭᐃᔑ ᒪᒪᐧᐊᒋᑲᑌᐧᐊᐣ ᑫᐱᒥᓂᔕᐦᐃᑲᑌᑭᐣ 
ᒥᓯᐧᐁ ᐱᑯ ᒧᓇᐦᐊᓯᓂᐧᐁᐧᐃ ᐱᒧᒋᑫᐧᐃᐣ ᑲᐃᔑᑲᓇᐧᐊᐸᒋᑲᑌᐠ.  
 
ᐁᐧᑲ ᐊᐱ 1864 ᑲᔭᑭᐧᐊᐠ, ᐅᓄᐧᐁᓂᐧᐊᐣ ᐅᓇᑯᓂᑫᐧᐃᓀᓴᐣ ᑭᔑᒪᒪᐧᐃᓂᑲᑌ ᐅᓴᐧᐃᔓᓂᔭ 
ᒧᓇᐦᐊᓯᓂᐧᐁ ᐅᓇᔓᐧᐁᐧᐃᓂᐠ, ᑲᑭᐅᒋ ᐅᓇᔓᐧᐊᓱᐨ ᐧᐃᓂᐧᓇᐱᐠ ᒥᓇ ᐅᓴᐧᐊᓯᐣ ᑲᑭᐅᒋᒧᓇᐦᐅᐧᑕ. 
ᑭᐅᐡᑭᐸᑭᑎᓂᑲᑌ ᒥᓇ ᒋᐊᔭᐧᐊᐨ ᒧᓇᐦᐊᓯᓂᐧᐁᐧᐃᓂ ᒋᓇᓇᑲᒋᑐᐧᐊᐨ ᑫᒋᓇᐨ ᒋᐱᒥᓂᔕᐦᐃᑲᑌᓂᐠ 
ᐅᐧᐁᓂ ᐅᓇᔓᐧᐁᐧᐃᓂ. 
 
ᐊᐱ ᑲᓇᑕ ᐊᐦᑭ ᑲᐃᐡᐧᑲ ᐅᐡᑭᐅᓇᒋᑲᑌᐠ, ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ 1868 ᑭᐊᓂ 
ᐊᔑᑎᓂᑲᑌᐧᐊᐣ ᑯᑕᑭᔭᐣ ᒋᑭᑲᑌᑭᐣ ᑫᐅᒋᑲᓇᐧᐊᐸᒋᑲᑌᑭᐣ ᑲᓇᓇᑕᐧᐊᓯᓂᐧᐊᑌᑭᐣ ᑲᑎᐯᑕᐧᑲᑭᐣ 
ᐊᐦᑭᐣ ᒥᓇ ᐅᑭᒪᐅᐣ ᑲᐃᔑᑕᑎᐯᑕᐠ ᐊᐦᑭᓂ, ᒥᓇ ᑭᓇᐣᑭᓂᑲᑌᐧᐊᐣ ᑫᐃᔑᑲᓇᐧᐊᐸᒋᑲᑌᑭᐣ 
ᐸᐧᑫᓇᒪᑫᐧᐃᓇᐣ ᑲᐅᒋᔓᓂᔭᑫᒪᑲᐠ ᒧᓇᐦᐊᓯᓂᐧᐁᐧᐃᐣ. ᐧᐃᐸᐨ ᒥᓇ ᑭᐊᓂ ᓇᐣᑭᐸᑭᑎᓂᑲᑌ 
ᑫᐃᔑᐱᒧᒋᑲᑌᐠ ᐅᓇᔓᐧᐁᐧᐃᐣ ᒣᐧᑲᐨ 1869, ᒋᐊᓂᔑ ᑭᑲᒋᑲᑌᑭᐣ ᐅᐣᑌᕑᐃᔪ ᐅᑭᒪᐅᓂᐠ ᐊᓂᐣ 
ᑫᐃᔑ ᓂᑲᓂ ᑲᓇᐧᐊᐸᒋᑲᑌᑭᐣ ᑲᐊᓂ ᒥᑲᐧᐊᑲᓄᐨ ᔓᓂᔭᐧᐊᓯᐣ ᐱᑯ ᐊᐣᑎ ᐅᐣᑌᕑᐃᔪ ᐃᐧᐁ ᐊᐱ.   
 
ᒥᐢᑕᐦᐃ ᑭᒥᐡᐧᑲᑕᒋᑲᑌ ᐅᓇᔓᐧᐁᐧᐃᐣ 1906 ᑲᔭᑭᐧᐊᐠ ᑲᑭᐅᐡᑭ ᐸᑭᑎᓂᑲᑌᑭᐣ ᒣᐧᑲᐨ ᑭᔭᐱᐨ 
ᑲᐱᒥᓂᔕᐦᐃᑲᑌᐠ, ᐊᔑᐨ ᑫᐃᔑ ᓇᐦᐃᓭᐠ ᒋᐊᓂᒥᓂᐧᑕ ᑲᓇᑐᑕᒪᑫᐧᐊᐨ ᑲᐧᐃ ᓇᓇᑕᐧᐊᓯᓂᐧᐁᐧᐊᐨ 
ᑲᐃᔑᓇᑕᐧᐁᑕᑯᓯᐧᐊᐨ ᒋᐃᓇᓄᑭᐧᐊᐨ ᒥᓇ ᑫᑐᑕᒧᐧᐊᐨ ᑫᐃᔑ ᒪᒥᐧᓇᑐᐧᐊᐨ ᐁᑲ ᑲᓇᐦᐊᐸᒥᑎᓇᓄᐧᐊᐠ. 
 
ᑭᐊᓂ ᐱᒥ ᒪᒥᐧᓇᒋᑲᑌ ᐅᐧᐁ ᑲᐊᓂᐱᒥᓭᐠ ᒥᑕᓱᒥᑕᓇ ᑕᓱᐊᐦᑭᐧᐃᐣ. ᑭᒥᐧᓇᒋᑲᑌ ᒋᒪᐡᑲᐧᐃᐧᓇᑲᓂᐠ 
ᐅᓂᑲᓂ ᑲᓇᐧᐊᐸᒋᑫᑕᒪᑫᐧᐃᐣ ᒧᓇᐦᐊᓯᓂᐧᐁᐧᐃᐣ ᐅᒋ, ᑫᐃᔑᐱᒥᓂᔕᐦᐃᑲᑌᐠ ᑲᓇᑕᐧᐁᑕᐧᑲᐠ 
ᒋᐃᓇᓄᑲᑌᐠ ᓂᐢᑕᑦ ᑲᑭᐃᐡᐧᑲ ᑭᒋᓄᑎᓂᑲᓄᐧᐊᐠ ᒥᓇ ᓇᓇᑲᐤ ᑲᑭᐳᓂᒋᑲᑌᑭᐣ ᐁᑲ ᐅᒪ ᒋᐅᒋ 
ᐊᓄᑲᑌᑭᐣ ᑐᑲᐣ ᒪᓇᑎᐧᑫᐧᐃᐣ, ᑲᑭᐱᐡᑭᐧᐁᐸᐦᐅᐨ ᐊᓯᐣ, ᐊᓂᒥᑭᐃᐡᑯᑌ ᐱᒪᐱᑫᓂᑫᐧᐃᐣ ᒥᓇ ᑯᑕᑭᔭᐣ 
ᐃᓇᓄᑭᐧᐃᓇᐣ ᑲᑕᓀᑕᒥᐦᐃᑯᐧᐊᐨ ᐊᐧᐃᔭᐠ.  
 
ᒥᓇᐧᐊ ᑲᑭᐊᓂ ᒥᐧᓇᒋᑲᑌᐠ ᐅᓇᔓᐧᐁᐧᐃᐣ ᑲᐊᓂᐅᐡᑭᓭᐠ 1990 ᑭᐅᐡᑭᐸᑭᑎᓂᑲᑌ ᐸᑫᐱᐦᐃᑲᐣ VII, 
ᐁᔑᓇᑕᐧᐁᑕᐧᑲᐠ ᒋᐃᓇᓄᑲᑌᐠ ᑲᑭᐸᐦᐃᑲᑌᐠ ᐱᐧᐊᐱᑯᑲᐣ ᒥᓇ ᐊᐦᑭ ᑲᑭᐧᐁᐃᔑᓇᑯᒋᑲᑌᐠ. ᒥᓇᐧᐊ 
ᑭᐊᓂᒥᐧᓇᒋᑲᑌ 2000 ᑲᔭᑭᐧᐊᐠ ᐁᓇᑕᐧᐁᑕᐧᑲᐠ ᐊᓂᔑᓂᓂᐧᐊᐠ ᓂᔭᑲᓇ ᒋᐧᐃᑕᒪᐧᐃᐧᑕ ᑲᐧᐃᐊᓂ 
ᑭᐸᐦᐃᑲᑌᐠ ᐱᐧᐊᐱᑯᑲᐣ. 
 
ᐊᐱ 2007 ᑲᔭᑭᐧᐊᐠ, ᐅᑭᒪᐅᐣ ᐅᑭᐅᓇᑐᐣ ᑫᐃᔑᓇᐧᑲᐠ ᐊᓄᑭᐧᐃᐣ ᐅᒪ ᐅᐣᑌᕑᐃᔪ ᔓᓂᔭᐧᐊᓯᓂᐧᐃ 
ᐱᐧᐊᐱᑯᑲᐣ ᑲᑭᓇᐣᑭᒋᑲᑌᐠ ᐅᓇᔓᐧᐁᐧᐃᐣ ᐅᒪ ᐅᐣᑌᕑᐃᔪ ᒪᐧᐊᐨ ᓂᐢᑕᑦ ᑲᑕᐧᑲᐠ ᔓᓂᔭᐧᐊᓯᓂᐧᐃ 
ᐱᐧᐊᐱᑯᑲᐣ ᒋᐅᒋ ᑭᑕᑭᓱᐨ ᐧᐊᐧᐁ ᑐᑲᐣ ᐊᓯᐣ ᐅᒪ ᑲᐅᐣᑎᓂᐨ ᐅᐣᑌᕑᐃᔪ, ᐊᔑᐨ ᒥᓇ ᑲᐱᒥᑎᐸᐦᐅᐨ 
ᒥᓇ ᑲᐃᔑᐱᒥ ᐸᐧᑫᓇᒪᑎᓇᓄᐧᐊᐠ ᑎᐸᐦᐃᑫᐧᐃᓇᐣ. 
 
ᑯᑕᐠ ᑭᐊᔑᑎᓂᑲᑌ ᑕᐱᐡᑯᐨ ᒋᐅᒋ ᐧᐃᒋᐦᐃᑎᓇᓄᐧᐊᐠ ᐅᒪ ᐅᓇᔓᐧᐁᐧᐃᓂᐠ ᑭᔕᐳᓂᑲᑌ 2007 
ᒋᐸᑭᑎᓂᑯᐧᐃᓯᐨ ᑲᑎᐱᓇᐧᐁ ᐱᒧᑐᐨ ᓇᓇᑕᐧᐊᓯᓂᐧᐁᐧᐃᓂ ᒋᒧᒋ ᐊᓄᑲᑕᐠ ᒋᑭᐧᐁ ᒥᐧᓇᔑᑐᐨ ᐊᐦᑭᓂ 
ᐃᒪ ᐅᑭᒪᐅᓂᐠ ᑲᐅᒋᑎᐯᑕᐧᑲᐠ ᑲᑭᐅᒋ ᓇᑲᒋᑲᑌᑭᐣ ᑫᑌᐱᐧᐊᐱᑯᑲᓇᐣ ᒥᓇ ᐁᑲ ᒋᐅᒋ ᐊᑭᐣᑕᒪᑫᐨ 
ᑭᐡᐱᐣ ᑫᑯᐣ ᐅᒋᒪᒋᓴᐦᐃᑯᐨ.   
 
ᑕᓯᐣ ᑫᑯᓇᐣ ᑫᑲᓇᐧᐊᐸᒋᑲᑌᑭᐣ ᑲᐧᐃ ᑭᐧᐁᓇᓇᑲᒋᒋᑲᓄᐧᐊᐠ  

ᐧᐊᐧᐁ ᐅᑭᒪᐅᐣ ᐅᑎᔑᑌᐧᐯᑕᐣ ᐅᓄᐧᐁᓂᐧᐊᐣ ᓂᔭᓇᐣ ᒪᐧᐊᐨ ᐁᑭᒋᓀᑕᐧᑲᑭᐣ ᐅᓇᔓᐧᐁᐧᐃᓂᐠ ᐃᓀᑫ 
ᑫᑯᓇᐣ ᒋᑭᐱᒥ ᐊᓂᒧᒋᑲᑌᐧᑲᐸᐣ ᐅᒪ ᒪᒣᒋᑲᒋᑲᑌᐠ ᐅᐣᑌᕑᐃᔪ ᒧᓇᐦᐃᔓᓂᔭᐧᐃ ᐅᓇᔓᐧᐁᐧᐃᐣ ᒣᐧᑲᐨ 
ᑲᐃᓇᑌᐠ: 
 
1. ᑲᐃᓇᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᒥᓇ ᑲᐃᔑᐱᒥᓂᔕᐦᐃᑲᑌᐠ ᐃᓇᓄᑭᐧᐃᐣ  

ᒋᐊᑎᓂᑲᑌᐠ ᑲᐃᓇᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᒥᓇ ᐃᐧᐁ ᐱᑯ ᐊᐣᑎ ᑲᐃᔑᐸᑭᑎᓂᐨ 
ᑲᓇᓇᑕᐧᐊᓯᓂᐧᐁᐨ ᒋᔑᓇᓇᑕᐧᐊᓯᓂᐧᐁᐨ, ᒋᒥᐧᓇᒋᑲᑌᑭᐣ ᑫᐅᒋ ᑎᐱᑲᓇᐧᐊᐸᒥᐧᑕ ᑲᐸᑭᑌᐡᑲᑯᐧᐊᐨ 
ᑫᐃᔑᐧᐃᒋᐦᐃᐧᑕ ᐊᔑᐨ ᑯᑕᑭᔭᐠ ᑲᑕᓀᑕᒥᐦᐃᑯᐧᐊᐨ ᐊᓂᔑᓂᓂᐧᐊᐠ ᐅᑕᔑᑫᐧᐃᓂᐧᐊ ᒥᓇ 
ᑲᑎᐯᑕᒧᐧᐊᐨ ᐅᑕᐦᑭᒥᐧᐊ. 
 

2. ᐊᓂᔑᓂᓂ ᐅᒪᐣᑐ ᒥᓂᑯᐧᐃᐣ ᒥᓇ ᐁᔑᐊᔑᓯᒋᓭᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓂᐠ  
ᐧᑲᔭᐠ ᒋᐃᔑᓇᑯᒋᑲᑌᐠ ᐅᑕᔭᒥᐦᐃᑯᐧᐃᓂᐧᐊ ᒥᓇ ᒋᐅᓇᑕᒪᐧᐃᐧᑕ ᑫᐃᔑᓇᐦᐁᑕᒧᐧᐊᐨ ᐊᓂᓂᑯ 
ᑫᑯᓇᐣ ᑲᐊᐃᔑᓇᐧᑲᑭᐣ ᒧᓇᐦᐊᓯᓂᐧᐁᐧᐃ ᐃᓇᓄᑭᐧᐃᓇᐣ ᑲᐧᐃᐱᑕᓇᓄᑲᑌᓂᐠ ᐅᑕᔑᑫᐧᐃᓂᐧᐊᐠ 
ᒥᓇ ᒋᑎᐸᐸᒋᑲᑌᓂᐠ ᐅᒪᐣᑐᒥᓂᑯᐧᐃᓂᐧᐊ. 
 

3. ᐅᓇᔓᐧᐁᐧᐃᐣ ᒋᑭᑲᑌᐠ ᐊᐱ ᒧᓇᐊᓯᓂᐧᐊᑌᐠ ᐅᑭᒪᐅᐣ ᑲᑎᐯᑕᐠ ᐊᐦᑭᓂ  
ᒋᐅᓇᒋᑲᑌᐠ ᐅᓇᔓᐧᐁᐧᐃᐣ ᑫᐊᐸᑕᐠ ᐊᐱ ᒧᓇᐦᐊᓯᐧᐁᐧᐃ ᐊᓄᑭᐧᐃᐣ ᐸᑭᑎᓂᑲᑌᐠ ᐅᑭᒪᐅᐣ 
ᑲᐃᔑᑎᐯᑕᐠ ᐊᐦᑭᓂ ᐊᔑᐨ ᒋᐊᔭᒥᐦᐃᐧᑕ ᒥᓇ ᑫᐃᔑᓇᐦᐁᑕᒧᐧᐊᐨ ᒋᐃᔑᐅᓇᑕᒪᐧᐃᐧᑕ 
ᐊᓂᔑᓂᓂᐧᐊᐠ. 
 

4. ᐊᐦᑭ ᑲᐅᓇᐸᒋᑲᑌᐠ ᒋᑕᓇᓄᑲᑌᐠ ᐅᐣᑌᕑᐃᔪ ᑭᒋ ᑭᐧᐁᑎᓄᐠ  
ᒥᐦᐅᐧᐁ ᒥᓇ ᑫᑲᓇᐧᐊᐸᒋᑲᑌᐠ ᐊᐱ ᑲᓇᑕᐧᐁᑕᐧᑲᐠ ᒋᐅᐡᑭ ᒪᑕᓄᑲᑌᑭᐣ ᒧᓇᐦᐊᓯᓂᐧᐁ 
ᐊᓄᑭᐧᐃᓇᐣ ᐧᐁᑎ ᑭᒋ ᑭᐧᐁᑎᓄᐠ ᒋᓇᑕᐧᐁᑕᐧᑲᐠ ᐊᓂᔑᓂᓂᐧᐊᐠ ᒋᐅᓀᑕᒧᓂᐧᑕ 
ᒋᐧᐃᒋᑲᐸᐧᐃᑕᒧᐧᐊᐨ. 
 

5. ᑎᐱᓇᐧᐁᐧᐃᓯᐧᐃᓇᐣ ᒥᓇ ᑯᑕᑭᔭᐣ ᒧᓇᐦᐊᓯᓂᐧᐁᐧᐃ ᒪᒋᑕᐧᐃᓇᐣ 
ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᐣ ᒥᓇ ᒥᓂᑯᐧᐃᓇᐣ ᑲᐃᔑᓇᐧᑲᑭᐣ  
ᑫᐃᔑ ᒪᒥᐧᓇᒋᑲᑌᑭᐣ ᐅᓄᐧᐁᓂᐧᐊᐣ ᑎᐱᓇᐧᐁᐧᐃᓯᐧᐃᓇᐣ ᒥᓇ ᒧᓇᐦᐊᓯᓂᐧᐁᐧᐃ ᒪᒋᑕᐧᐃᓇᐣ ᒣᐧᑲᐨ 
ᓄᑯᑦ ᑲᐃᔑᐱᒧᓭᒪᑲᑭᐣ. 

1 - ᑲᐃᓇᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᒥᓇ ᑲᐃᔑᐱᒥᓂᔕᐦᐃᑲᑌᐠ ᐃᓇᓄᑭᐧᐃᐣ  
 
ᑲᐃᓇᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᑲᐃᒋᑲᑌᐠ ᑲᐸᑭᑎᓂᑲᑌᐠ ᒥᓇ ᑫᐃᔑᐱᒪᓄᑲᑌᐠ ᒧᓇᐦᐊᓯᓂᐧᐁᐧᐃ 
ᐊᓄᑭᐧᐃ ᒥᓂᑯᓯᐧᐃᐣ.  
 
ᐅᒪ ᐅᐣᑌᕑᐃᔪ ᒥᓇ ᑫᑲᐟ ᒥᓯᐧᐁ ᑲᓇᑕ ᐊᒥ ᐁᔑᑲᓇᐧᐊᐸᒋᑲᑌᐠ ᓇᓇᑕᐧᐊᓯᓂᐧᐁᐧᐃᐣ, ᐱᑯ ᐊᐣᑎ 
ᐃᔑᐸᑭᑎᓂᑲᑌ ᒋᔑᓇᓇᑕᐧᐊᓯᓂᐧᐊᓄᐧᐊᐠ, ᐊᔭᐧᐊᐣ ᐅᓇᑯᓂᑫᐧᐃᓀᓴᐣ ᑲᓇᑐᑕᒪᑲᓄᐧᐊᐠ 
ᒋᓇᓇᑕᐧᐊᓯᓂᐧᐊᓄᐧᐊᐠ ᐅᑭᒪᐅᓂ ᐊᐦᑭᐠ. ᓂᐧᐃᐣ ᑲᓇᐧᐊᐸᒋᑫᐧᐃᓇᐣ ᐊᔭᐧᐊᐣ: 
• ᒥᓇᑲᓄ ᐅᓇᓇᑕᐧᐊᓯᓂᐧᐁ ᒋᐊᑕᐧᐃ ᓇᓇᑕᐧᐊᓯᓂᐧᐁᐨ ᐱᑯ ᐊᐣᑎ 

ᐅᑭᒪᐅᓂ ᐊᐦᑭᐠ  
• ᒥᓇᑲᓄ ᐅᓇᓇᑕᐧᐊᓯᓂᐧᐁ ᒋᓇᓇᑕᐧᐊᓯᓂᐧᐁᐨ ᐧᑲᔭᐠ ᒋᑭᑭᓇᐧᐊᒋᑐᐨ 

ᑲᐧᐃᔑᓇᓇᑕᐧᐊᓯᓂᐧᐁᐨ ᒥᓇ ᒋᑭᑭᓇᐧᐊᑕᓯᓇᐦᐃᑲᑌᓂᐠ ᑲᐃᔑ 
ᒪᓯᓇᐦᐃᑲᓱᐧᐊᐨ ᐊᐣᑎ ᐁᑕᔑ ᓇᓇᑕᐧᐊᓯᓂᐧᐁᐧᐊᐨ 

• ᑕᒥᓇᑲᓄ ᑭᔭᐱᐨ ᒋᐊᓂ ᓇᓇᑕᐧᐊᓯᓂᐧᐁᐨ ᐃᒪ ᑲᑭᐃᑯᒥᓇᑲᓄᐨ 
ᒋᔑᓇᓇᑕᐧᐊᓯᓂᐧᐁᐨ  

• ᑕᒥᓇᑲᓄ ᒪᓯᓇᐦᐃᑲᓀᓯᓂ ᑫᐊᓄᑭᐧᐊᑫᐨ ᑲᐧᐃᐃᔑ ᓇᓇᑕᐧᐊᓯᓂᐧᐁᐨ 
ᒥᓇ ᒋᐱᒥᓂᔕᐦᐊᐠ ᑲᐃᓇᑯᓂᑲᑌᓂᐠ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᓂ. 

 
ᑲᑕᐧᐃᓂᑲᑌᐠ ᐊᐣᑎ ᐱᑯ ᒋᔑᓇᓇᑕᐧᐊᓯᓂᐧᐁᐨ ᑲᐧᐃᓂᐣ ᑲᐃᒋᑲᑌᐠ ᓀᐅᐨ 
ᒋᔑᒥᓂᐨ ᒋᐊᑕᐧᐃ ᓇᓇᑕᐧᐊᓯᓂᐧᐁᐨ. ᑭᐡᐱᐣ ᐧᐃᐅᔑᑐᐨ ᒧᓇᐦᐊᓯᓂᐧᐁᐧᐃᓂ, 
ᐱᓇᒪ ᓇᑕᐧᐁᑕᑯᓯ ᒋᑌᐱᓇᑭᐣ ᓇᓇᑲᐤ ᒪᓯᓇᐦᐃᑲᓀᓴᐣ ᐧᐁᑎ ᐅᐣᑌᕑᐃᔪ 
ᒥᓇ ᑲᓇᑕ ᐅᑭᒪᐅᓂᐠ ᒥᓇ ᐸᑭᑎᓂᑯᓯᐧᐃ ᐊᓄᑭᐧᐃ ᒪᓯᓇᐦᐃᑲᓇᐣ. 
 
(ᑭᔭᐱᐨ ᐧᐃᑭᑫᑕᒪᐣ ᐅᐧᐁ ᑲᐃᓇᑌᐠ, ᐃᓇᐱᐣ ᑲᐃᔑᑎᐸᑐᑌᐠ ᐱᑯ ᐊᐣᑎ 
ᑲᐃᔑᐸᑭᑎᓂᑲᑌᐠ ᒋᔑᓇᓇᑕᐧᐊᓯᓂᐧᐊᓄᐧᐊᐠ ᑲᐃᔑᑕᔑᒥᐧᑕ ᐸᐸᑲᐣ 
ᑲᐊᐃᓀᑕᒧᐧᐊᐨ ᒪᔭᑦ ᑲᐅᒋᑲᓇᐧᐊᐸᑕᒧᐧᐊᐨ, ᑲᐃᔑᐡᑲᒪᑲᐠ ᐱᒥᐊᓂᒧᒋᑫᐧᐃᐣ 
ᐊᓂᔑᓂᓂᐧᐃ ᑕᔑᑫᐧᐃᓇᐣ ᒥᓇ ᐁᑲ ᑲᑭᐧᐁ ᐅᔑᐦᐅᒪᑲᑭᐣ ᐊᐦᑭᐠ ᐅᑎᓂᑫᐧᐃᓇᐣ ᑲᐊᓄᑲᑌᑭᐣ, 
ᒥᓯᐧᐁᑲᒥᐠ ᒪᐧᐊᒋᐦᐃᐧᐁᐧᐃᐣ ᐊᐦᑭ ᒥᓇ ᔓᓂᔭᑫᐧᐃᐣ). 
 
ᒧᓇᐦᐊᓯᓂᐧᐁ ᐸᑭᑕᔓᐧᐊᑕᒪᑫᐧᐃᐣ ᑲᐃᓇᑌᐠ ᐊᒥᐦᐅᒪ ᒥᓇ ᐁᐅᒋ ᐊᔑᑌᐡᑯᑕᑎᓇᓄᐧᐊᐠ ᒥᓇ ᓇᐱᐨ 
ᐊᓂᒪᐣ ᒋᑭ ᑭᐧᐁᒥᐧᓇᑕᒪᑎᓇᓄᐧᐊᐠ. ᒥᑕᐡ ᐅᐧᐁ ᑲᐊᓄᑲᑕᒪᐠ, ᒋᓇᓇᑐᓂᑲᑌᑭᐣ ᑫᐧᐃᒋᐦᐃᐧᐁᒪᑲᑭᐣ 
ᐅᒪ ᐅᐣᑌᕑᐃᔪ ᒥᓇ ᒋᑎᐱᑲᓇᐧᐊᐸᒋᑲᑌᑭᐣ ᑲᐃᔑᒥᓴᐧᐁᑕᒪᐠ. 

 
ᐅᑭᒪᐅᐣ ᑲᐃᔑᐱᒧᑐᐨ ᐅᓂᑲᓂ ᑭᑫᑕᒧᓂᐧᐁᐧᐃᓇᐣ, ᒥᔑᐣ ᐊᓂᔑᓂᓂᐧᐊᐠ ᑭᐃᑭᑐᐧᐊᐠ ᐁᑲ 
ᐁᒥᐧᓀᑕᒧᐧᐊᐨ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᑲᐃᔑᐅᓇᑐᐨ ᐅᓇᑯᓂᑫᐧᐃᓇᐣ ᑲᐊᓂᐸᑭᑕᔓᐧᐊᑌᑭᐣ 
ᐊᓄᑭᐧᐃᓇᐣ. (ᑭᔭᐱᐨ ᐧᐃᐣᒋᑲᑌ ᓂᐧᔕ ᐊᓂᒧᒋᑫᐧᐃᓂᐠ ᐊᓂᔑᓂᓂ ᐅᒪᐣᑐ ᒥᓂᑯᐧᐃᐣ ᒥᓇ 
ᐁᔑᐊᔑᒋᓭᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓂᐠ ᐸᑭᑭᓂᑲᓂᐠ 11). ᐁᐧᑲ ᒥᓇ ᑲᑎᐱᓇᐧᐁᐧᐃᓯᐧᐊᐨ ᐊᐦᑭᓂ 
ᑲᐃᔑᐸᑕᑭᑌᓂᐠ ᐅᑕᐧᓀᐱᐧᐃ ᐧᐊᑲᐦᐃᑲᓂᐧᐊ ᐱᐧᑲᑕᑭᐠ ᐅᑐᒋ ᓇᓀᓯᑕᒥᐦᐃᑯᓇᐧᐊ ᑲᐃᓇᔓᐧᐊᑌᓂᐠ 
ᒋᑭᐅᒋ ᒪᒥᐧᓀᑕᒧᐧᐊᐨ ᑲᐃᔑᑎᐯᑕᒧᐧᐊᐨ ᐅᑕᑭᒥᐧᐊ (ᐧᐃᐣᒋᑲᑌ ᓂᔭᐧᓇ ᐊᓂᒧᒋᑫᐧᐃᓂᐠ 
ᑲᑎᐱᓇᐧᐁᐧᐃᓯᐧᐊᐨ ᐊᐦᑭᓂ) ᒥᑕᐡ ᑲᔦ ᑲᑭᐃᔑᐧᐃᑕᒪᑯᔭᐠ ᐅᓇᓇᑕᐧᐊᓯᓂᐧᐁᐠ, ᒥᓇ ᑯᑕᑭᔭᐠ 
ᐅᓄᑕᓯᓂᐧᐁᐠ ᐁᑭᒋᓀᑕᒧᐧᐊᐨ ᑲᐃᔑᐊᔭᐧᑲᒥ ᑲᓇᐧᐁᒋᑲᑌᐠ ᒣᐧᑲᐨ ᑲᐃᔑᐱᒥᓂᔕᐦᐃᑲᑌᐠ 
ᐅᓇᔓᐧᐁᐧᐃᐣ. ᐊᒥᐁᑕ ᐅᒪ ᐁᐅᒋ ᐧᐃᒋᐦᐃᐧᐁᓭᐠ ᒧᓇᐦᐊᓯᓂᐧᐁ ᐊᓄᑭᐧᐃᓇᐣ ᒋᑭᐅᒋ ᔓᓂᔭᑫᒪᑲᑭᐣ.   
 

ᐁᑲ ᑲᐸᑭᑎᓂᑲᑌᐠ 
ᒋᔑᑎᐸᐦᐊᑭᑲᑌᐠ 

 
ᑲᑎᐱᓇᐧᐁᓯᐧᐊᐨ ᐊᐦᑭᓂ ᒋᑕᔑ 
ᒧᓇᐦᐊᓯᓂᐧᐊᑌᐠ ᑲᐧᐃᐣ ᐸᑭᑎᓂᑲᑌᐠ 
ᒋᔑᑎᐸᐦᐊᑭᑲᑌᐠ 
 
ᐅᑭᒪᐅᐣ ᐊᐦᑭ ᑲᐅᒋ ᑎᐯᑕᐧᑲᑭᐣ 
ᑕᑭ ᑎᐸᐦᐊᑭᑲᑌᐧᐊᐣ. ᔕᑯᐨ ᐊᑎᐟ 
ᑲᐧᐃᐣ ᐸᑭᑎᓂᑲᑌ ᒋᑎᐸᐦᐊᑲᑌᑭᐣ. 
ᑕᐱᐡᑯᐨ ᐅᓄᐧᐁᓂᐧᐊᐣ: ᐧᐊᑲᐦᐃᑲᓇᐣ 
ᑲᐃᔑᑕᐧᐊᐨ ᐊᐧᐃᔭᐠ ᐅᑌᓇᐠ, 
ᐅᑭᒪᐅᓂ ᑎᐸᐦᐊᑲᓇᐣ, 
ᑲᒪᓇᒋᒋᑲᑌᐠ ᐊᐦᑭ, ᐊᓂᔑᓂᓂᐧᐃ 
ᐃᐡᑯᓂᑲᓇᐣ, ᑲᐯᔑᐧᐃᓂᐠ, 
ᓂᐣᐧᑲᐦᐊᑲᓂᐠ, ᐊᓄᑭᐧᐃᑲᒥᑯᐠ, 
ᑭᑎᑲᓂᐠ, ᑐᑲᐣ ᒥᓂᔕᑎᑯᐠ ᒋᐅᒋ 
ᓂᔑᐧᐊᓇᒋᐦᐃᐧᑕ, ᐃᐡᑯᑌᐧᐃᑕᐸᓂ 
ᒥᑲᓇᑲᐠ ᓇᐣᑕ ᐅᑌᓇᑲᐠ. ᐊᑎᐟ 
ᐸᑭᑎᓂᑲᑌ ᒋᑎᐸᐦᐊᑲᑌᑭᐣ ᑭᐡᐱᐣ 
ᐃᔑᓇᑯᒥᑎᓇᓄᐧᐊᐠ. 

ᐅᒪ ᓂᔭᑲᓇ ᑭᑫᑕᒧᓂᐧᐁᐧᐃᓂᐠ , ᓂᐧᐃ ᒪᒣᒋᑲᒋᑐᒥᐣ ᒋᑭᒥᐧᓇᒋᑲᑌᑭᐸᐣ ᑲᐃᔑ ᐱᒧᒋᑲᑌᐠ 
ᒧᓇᐦᐊᓯᓂᐧᐁ ᐊᓄᑭᐧᐃᐣ ᒋᑭᐅᒋ ᒪᒥᑐᓀᑕᑯᓯᐧᐊᐸᐣ ᐊᓂᔑᓂᓂᐧᐊᐠ ᒥᓇ ᑲᑎᐱᓇᐧᐁᐧᐃᓯᐧᐊᐨ ᐊᐦᑭᓂ, 
ᐁᐧᑲ ᐊᔑᐨ ᒋᔑᐱᒥ ᐧᐃᒋᒋᑲᑌᐠ ᒧᓇᐦᐊᓯᓂᐧᐁᐧᐃ ᐊᓄᑭᐧᐃᐣ. 
 
ᑲᐧᑫᒋᒥᐧᐁᐧᐃᓇᐣ ᑫᒪᒥᑐᓀᑕᐧᑲᑭᐣ 
 
• ᑫᑯᓀᐣ ᑫᑭᐊᐸᑕᑭᐸᐣ ᒋᒥᐧᓇᒋᑲᑌᐠ ᒣᐧᑲᐨ ᓄᑯᑦ ᑲᐃᔑᐱᒧᒋᑲᑌᐠ ᒧᓇᐦᐊᓯᓂᐧᐁᐧᐃᐣ, ᐊᔑᐨ 

ᑲᐸᑭᑎᓂᑲᑌᐠ ᐱᑯ ᐊᐣᑎ ᒋᔑ ᓇᓇᑕᐧᐊᓯᓄᐧᐊᓄᐧᐊᐠ, ᑫᑭᐅᒋ ᐧᐃᒋᐦᐃᑯᐧᐊᐸᐣ ᐊᓂᔑᓂᓂᐧᐊᐠ 
ᒥᓇ ᐊᐱᑕᐧᐃᑯᓯᓴᓇᐠ ᑲᑕᓀᑕᒥᐦᐃᑯᐧᐊᐨ ᒋᔑᑎᐸᐸᒥᐧᑕ. 

 
• ᐊᓂᐣ ᑫᑭᐃᔑ ᑫᒋᓇᐧᐊᑐᔭᑭᐸᐣ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᒋᔑᐱᒥᐡᑲᒪᑲᐠ ᒋᐅᒋ ᐱᒥ 

ᐅᑎᓂᑫᑕᒪᑫᒪᑲᐠ ᐅᐣᑕᒋᐦᐅᐧᐃᐣ. 
 
• ᐊᓂᐣ ᑫᑭᑐᒋᑲᑌᑭᐸᐣ ᐁᑲ ᒋᐅᒋ ᓇᓀᓯᑕᒥᑲᓇᐧᐊᐸᒥᑎᐧᐊᐨ ᐃᑭᐧᐁᓂᐧᐊᐠ ᐊᐦᑭᓂ ᑲᑎᐯᑕᒧᐧᐊᐨ 

ᒥᓇ ᐃᑭᐧᐁᓂᐧᐊᐠ ᐅᓇᓇᑕᐧᐊᓯᓂᐧᐁᐠ ᑲᐧᐃᐊᑕᐧᐃ ᑲᐧᑫ ᓇᓇᑕᐧᐊᓯᓂᐧᐁᐧᐊᐨ ᐅᑕᐦᑭᒥᐧᐊᐠ. 

2 - ᐊᓂᔑᓂᓂ ᐅᒪᐣᑐ ᒥᓂᑯᐧᐃᐣ ᒥᓇ ᐁᔑᐊᔑᓯᒋᓭᐧᐊᐨ ᒧᓇᐦᐊᓯᓂᐧᐁ ᐊᓄᑭᐧᐃᓂᐠ  
 
ᐅᐣᑌᕑᐃᔪ ᐅᑭᒪᐅᐣ ᑭᐊᔓᑕᒪᑫ ᒋᐱᒥᓂᔕᐦᐊᐠ ᐅᑎᓇᓄᑭᐧᐃᐣ ᓂᔭᑲᓇ ᒋᑭᑫᑕᒧᓇᐨ ᐊᓂᔑᓂᓂᐧᐊᐣ. 
 
ᐊᓂᐡ ᐧᐃᓇᐧᐊ ᓂᐢᑕᑦ ᑭᐱᑲᐯᔑᐧᐊᐠ ᐅᒪ ᐊᐦᑭᐠ, ᐊᓂᔑᓂᓂᐧᐊᐠ ᐅᑕᔭᓇᐧᐊ ᑭᒋᐅᓇᔓᐧᐁᐧᐃ 
ᑲᓇᐧᐁᓂᒥᑯᓯᐧᐃᓂ ᒥᓇ ᑌᐸᑫᑕᑯᓯᐧᐃᓂ.   
 
ᐅᓇᑕᐧᐁᑕᓇᐧᐊ ᑫᐧᐃᓇᐧᐊ ᒋᐧᐃᒋᐦᐃᐧᐁᐧᐊᐨ ᐊᐦᑭ ᑲᐅᓇᐸᒋᑲᑌᐠ 
ᒋᔑᒪᑕᓄᑲᑌᐠ ᒥᓇ ᑲᐅᓇᒋᑲᑌᐠ ᑫᐅᒋᒪᓂᔓᓂᔭᐧᐊᑌᐠ ᐃᒪ ᐅᑕᑭᒥᐧᐊᐠ. 
ᐅᐧᐊᐸᑕᓇᐧᐊ ᐊᓂᐣ ᐁᔑᐸᑭᑌᐡᑲᑯᐧᐊᐨ ᐅᐱᒪᑎᓯᐧᐃᓂᐧᐊᐠ, 
ᐅᑕᓂᔑᓂᓂᐧᐊᑎᓯᐧᐃᓂᐧᐊᐠ ᒥᓇ ᐁᑐᒋᑫᒪᑲᐠ ᐊᐦᑭᑲᐠ ᑲᒪᓇᓯᓂᐧᐊᑌᓂᐠ ᒥᓇ 
ᑲᑕᓇᓄᑲᑌᓂᐠ. ᐅᓇᑕᐧᐁᑕᓇᐧᐊ ᑕᐡ ᒋᐧᑲᔭᑯᓇᐧᑲᓂᐠ ᐅᑭᑫᑕᒧᓂᑯᐧᐃᓂᐧᐊ 
ᒥᓯᐧᐁ ᑲᐃᔑᐱᒪᓄᑲᑌᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ. 
 
ᑲᐧᐃᐣ ᐯᔑᐧᑲᐣ ᒋᔑᓇᐧᑲᑭᐣ ᐃᐡᑯᓂᑲᓇᐣ ᐅᒪ ᐅᐣᑌᕑᐃᔪ. ᐣᑭᐧᐊᐧᐃᑕᒪᑯᒥᐣ 
ᒣᐧᑲᐨ ᑲᐱᒥ ᓇᓇᑭᐡᑲᐧᐊᑭᐧᑕ ᐊᓂᔑᓂᓂᐧᐊᐠ, ᑲᐧᐃᐣ ᑕᑭᐯᔑᐧᑫᑭᓭᓯᐣ ᓂᐱᒥ 
ᐊᓂᒧᑕᒪᑫᐧᐃᓂᓇᐣ ᑲᐃᔑ ᓇᑕᐧᐁᑕᒧᒪᑲᑭᐣ ᒥᓇ ᑲᐃᔑᑲᓇᐧᐊᐸᒋᑫᒪᑲᑭᐣ 
ᐊᐧᐊᔑᒣ ᒥᑕᓱᒥᑕᓇ ᑲᑕᑭᓯᑭᐣ ᐃᐡᑯᓂᑲᓇᐣ ᒥᓇ ᐊᐱᑕᐧᐃᑯᓯᓴᓂ 
ᑕᔑᑫᐧᐃᓇᐣ.   
 
ᒥᑕᐡ ᐁᓯᓭᐠ, ᓂᒪᐧᐊᒋᐦᐃᐧᐁᐧᐃᓂᓇᐣ ᒋᑲᐧᑫ ᐃᔑᓇᑯᑐᔭᐠ ᑲᑭᓇ ᒋᑭᐅᒋ ᑎᐸᐸᒋᑲᑌᑭᐣ ᐸᐸᑲᐣ 
ᑲᐃᓯᓭᑭᐣ ᐃᓀᑕᒧᐧᐃᓇᐣ. ᐁᐧᑲ ᒥᓇ ᐊᔑᐨ ᒋᐅᒋ ᑲᓇᐧᐊᐸᑕᒪᐠ ᑲᐃᔑᓇᑕᐧᐁᑕᐧᑲᐠ ᓂᓇᑭᐡᑲᑫᐧᐃᓂᓇᐣ 
ᒋᐱᒥᓂᔕᐦᐊᒪᐠ ᒥᓇ ᒧᓇᐦᐊᓯᓂᐧᐁ ᐊᓄᑭᐧᐃᐣ ᒋᔑᑲᐧᑫ ᐧᐃᒋᑲᐸᐧᐃᒋᑲᑌᐠ. 

 
ᐅᒪ ᓂᔭᑲᓇ ᑭᑫᑕᒧᓂᐧᐁᐧᐃᓂᐠ , ᓂᐧᐃ ᒪᒣᒋᑲᑐᒥᐣ ᓇᓇᑲᐤ ᑲᐃᓯᓭᑭᐣ ᒋᔑᐱᒧᑐᔭᐠ 
ᓂᓇᑭᐡᑲᑫᐧᐃᓂᓇᐣ ᒥᓇ ᒋᑎᐸᐸᑕᒪᐠ ᐊᓂᔑᓂᓂᐧᐃ ᑕᔑᑫᐧᐃᓇᐣ ᑲᑭᓇ ᑲᐃᔑᓇᐧᑲᑭᐣ ᒧᓇᐦᐊᓯᓂᐧᐁ 
ᐃᓇᓄᑭᐧᐃᓇᐣ, ᐊᔑᐨ ᒥᓇ ᑎᐸᐦᐊᑭᑫᐧᐃᐣ ᒥᓇ ᓇᓇᑕᐧᐊᓯᓂᐧᐁᐧᐃᐣ. 
 
ᑲᐧᑫᒋᒥᐧᐁᐧᐃᓇᐣ ᑫᒪᒥᑐᓀᑕᐧᑲᑭᐣ  
 
• ᐊᓂᐣ ᑫᑭᑐᒋᑲᑌᑭᐸᐣ ᒋᐊᔑᑎᓂᑲᑌᑭᐣ, ᒋᔑᒪᐧᐊᒋᐦᐃᑎᓇᓄᐧᐊᐠ ᒥᓇ ᒋᑎᐸᐸᒋᑲᑌᑭᐣ 

ᐃᐡᑯᓂᑲᓇᐣ ᒥᓇ ᐊᐱᑕᐧᐃᑯᓯᓴᓂ ᑕᔑᑫᐧᐃᓇᐣ ᑲᐧᐃᐊᓂᔑ ᐱᒪᓄᑲᑌᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ: 
o ᐁᐧᒪᔦ ᐊᓂᒪᑕᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ 
o ᐃᐡᐧᑲ ᑭᔑᒋᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᐊᐱᐣ ᑕᐡ ᑲᐊᓂᑎᐸᐦᐊᑭᑲᑌᐠ 
o ᐊᐧᐊᔑᒣ ᑲᐊᓂ ᐱᒪᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ 
o ᐱᐧᐊᐱᑯᑫᐧᐃᐣ ᑲᐊᓂᒪᑕᓄᑲᑌᐠ. 

 
• ᑫᑯᓀᐣ ᐁᒥᓄᓭᐠ ᒋᐊᐸᑕᐠ ᒋᐸᔭᑌᓇᐧᑲᐠ ᒥᓇ ᒋᔕᐳᓇᐧᑲᐠ ᒋᐊᓂᔑᐱᒪᓄᑭᓇᓄᐧᐊᐠ. 

ᐊᓂᔑᓂᓂᐧᐊᐠ ᐅᑕᑭᒥᐧᐊ 
 

ᐧᐁᑎ ᑭᐧᐁᑎᓄᐠ ᐅᐣᑌᕑᐃᔪ, ᑫᑲᐟ 
ᑲᑭᓇ ᐊᐦᑭᐣ ᐊᐧᑲᒋᐠ ᐃᐡᑯᓂᑲᓂᐠ 
ᐅᑭᒪᐅᓂᐠ ᐅᒋᑎᐯᑕᐧᑲᓄᐣ. ᒥᔑᐣ 
ᐊᓂᔑᓂᓂᐧᐊᐠ ᐅᑎᓀᑕᓇᐧᐊ 
ᐧᐃᓇᐧᐊ ᐅᐧᐁᓂ ᐁᑎᐯᐣᑕᒧᐧᐊᐨ. 
 
ᐃᒪ ᑲᐃᑯ ᑎᐸᐦᐊᑲᑌᑭᐣ 
ᐊᓂᔑᓂᓂᐧᐊᐠ ᐅᑕᑭᒥᐧᐊ ᑲᐧᐃᐣ 
ᒪᔭᑦ ᒋᐧᑲᔭᐧᑫᑕᑯᒋᑲᑌᑭᐣ ᒥᓇ 
ᐅᒋᐊᔭᑭᑕᐧᐃᓭᓂᐧᐊᐣ ᑯᑕᑭᔭᐣ 
ᐊᓂᔑᓂᓂᐧᐊᐠ ᑲᐅᒋᑎᐯᐣᑕᒧᐧᐊᐨ.   

3 - ᒋᐅᐡᑭᒪᑕᓄᑲᑌᑭᐣ ᐅᓇᔓᐧᐁᐧᐃᐣ ᒋᑭᑲᑌᐠ ᐊᐱ ᒧᓇᐦᐊᓯᓂᐧᐊᑌᐠ ᐅᑭᒪᐅᐣ 
ᑲᑎᐯᑕᐠ ᐊᐦᑭᓂ  
 
ᒣᐧᑲᐨ ᑲᑭᐱᒥᑭᑲᑌᑭᐸᐣ ᐊᓂᔑᓂᓂᐧᐊᐠ ᐅᓇᑭᐡᑲᑯᐧᐃᓂᐧᐊ, ᐅᑭᒪᐅᐣ ᑭᐊᐃᔕ ᐊᐧᐊᔑᒣ 50 
ᐃᐡᑯᓂᑲᓇᐣ ᐅᒪ ᐅᐣᑌᕑᐃᔪ, ᐅᑭᓇᑭᐡᑲᐧᐊᐣ ᐊᓂᔑᓂᓂ ᒥᓇ ᐊᐱᑕᐧᐃᑯᓯᓴᓂ ᐅᓂᑲᓂᑕᒪᑫᐠ, 
ᐅᑭᒪᑲᓇᐠ ᑲᐅᒋᐧᐃᑕᓄᑭᒥᑐᐧᐊᐨ ᒥᓇ ᐅᑭᒪᐅᓂᐠ ᑲᐅᒋ ᐧᐃᑕᓄᑭᒥᑐᐧᐊᐨ, ᒥᓇ ᐅᑭᐊᑕᐧᐃ ᑲᐧᑫᒋᒪᐣ 
ᑫᑯᓇᐣ ᒣᐧᑲᐨ ᑲᐱᒥ ᐊᓂᒧᒋᑲᑌᐠ ᒧᓇᐦᐊᓯᐧᐁᐧᐃ ᐊᓂᒧᒋᑫᐧᐃᐣ ᐅᐡᑭ ᒪᒋᑕᐧᐃᐣ ᑲᑭᐃᔑ 
ᐅᐡᑭᓂᑲᒋᑲᑌᐠ (ᑭᐧᐁᑎᓄᐠ ᐧᐃᓯᓂᐧᐃᓇᑎᐠ ᑲᑭᐃᔑᓂᑲᑌᑭᐸᐣ). 
 
ᑲᐯᐦᐃ ᓂᑭᓇᓄᑕᐧᐊᒥᐣ ᐊᓂᔑᓂᓂᐧᐊᐠ ᐁᑭᑐᐧᐊᐨ ᐁᓇᑕᐧᐁᑕᒧᐧᐊᐨ ᐧᑲᔭᐠ 
ᒋᐊᓂᐧᐊᐧᐃᑕᒪᐧᐃᐧᑕ ᐊᓂᐣ ᐁᔑᐸᐸᒥᓯᒪᑲᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ ᑐᑲᐣ 
ᐅᓇᓇᑕᐧᐊᓯᓂᐧᐁᐠ, ᑯᑕᑭᔭᐣ ᐱᐧᐊᐱᑯᑲᓂ ᐱᒧᒋᑫᐧᐃᓇᐣ ᒥᓇ ᐅᑭᒪᐅᐣ. 
 
ᐊᒥ ᑲᑭᐱᔑ ᑲᓇᐧᐊᐸᑕᐠ ᐅᑭᒪᐅᐣ ᐊᐱ ᑲᐊᓂ ᒪᑕᓄᑲᑌᐠ ᒧᓇᐦᐊᓯᓂᐧᐁ 
ᐊᓄᑭᐧᐃᐣ ᒋᒪᓇ ᐧᐊᓂᐡᐧᑫᒋᑲᑌᓂᐠ ᐊᓂᔑᓂᓂ ᐅᒪᐣᑐ ᒥᓂᑯᐧᐃᐣ ᒥᓇ 
ᐅᑭᒪᐅᓂ ᐊᔓᑕᒪᑯᐧᐃᐣ, ᔕᑯᐨ ᐣᑭᔑᐧᐃᑕᒪᑯᒥᐣ ᐊᓂᔑᓂᓂᐧᐊᐠ, ᑭᔭᐱᐨ ᐃᑯ 
ᑕᑭᐅᒋ ᐧᐊᓂᐡᐧᑫᒋᑲᑌᐧᐊᐣ ᐊᐱ ᐊᓂᒪᑕᓄᑲᑌᐠ ᒥᓇ ᐊᐣᑎ ᑫᐃᔑᒪᑕᓄᑲᑌᐠ. 
 
ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᑲᐧᐃᐣ ᐃᓇᑯᓂᑲᑌᓯᐣ ᐊᐱ ᓂᐢᑕᑦ ᑲᒪᑕᓄᑲᑌᐠ 
ᓇᓇᑕᐧᐊᓯᓂᐧᐁ ᐊᓄᑭᐧᐃᐣ ᐊᐱ ᑲᐃᐡᐧᑲ ᑎᐸᐦᐊᑭᑲᑌᐠ. ᓇᐧᐊᐨ ᑕᐡ ᑫᑭᐅᒋ 
ᑎᐸᐸᒥᐧᑕᐸᐣ ᐊᓂᔑᓂᓂᐧᐊᐠ, ᐅᑭᒪᐅᐣ ᐅᑲᓇᓇᑲᑕᐧᐊᐸᑕᐣ ᒋᐅᐡᑭ ᐅᓇᑐᐨ 
ᑫᐧᐃᒋᐦᐃᐧᐁᓭᓂᐠ ᐃᒪ ᐅᓇᔓᐧᐁᐧᐃᓂᐠ ᒋᔑᑭᑲᑌᓂᐠ. 
 
(ᐊᐦᑭᐧᐃ ᑎᐯᑕᑯᓯᐧᐃᓇᐣ ᑲᐊᓂᒧᒋᑲᑌᑭᐣ ᐊᓂᒧᒋᑫᐧᐃᓂᐠ ᓂᔭᓇᐣ ᑎᐱᓇᐧᐁᐧᐃᓯᐧᐃᓇᐣ ᒥᓇ ᑯᑕᑭᔭᐣ 
ᒧᓇᐦᐊᓯᓂᐧᐁᐧᐃ ᒪᒋᑕᐧᐃᓇᐣ ᐸᑭᑭᓂᑲᓂᐠ 18.)  
 
ᐅᒪ ᓂᔭᑲᓇ ᑭᑫᑕᒧᓂᐧᐁᐧᐃᓂᐠ , ᓂᐧᐃᓇᓇᑲᒋᑐᒥᐣ ᓇᓇᑲᐤ ᑫᑭᔑᑲᓇᐧᐊᐸᒋᑲᑌᐧᑲᐸᐣ 
ᐃᓇᑯᓂᑫᐧᐃᓀᓴᐣ ᐊᐱ ᑲᐊᓂ ᒪᑕᓄᑲᑌᑭᐣ ᓇᓇᑕᐧᐊᓯᓂᐧᐁ ᐊᓄᑭᐧᐃᓇᐣ.   
 
ᑲᐧᑫᒋᒥᐧᐁᐧᐃᓇᐣ ᑫᒪᒥᑐᓀᑕᐧᑲᑭᐣ  
 
• ᐊᓂᐣ ᑫᑭᔑ ᐅᓇᒋᑲᑌᑭᐸᐣ ᑫᐱᒥᓂᔕᐦᐃᑲᑌᐠ ᐅᓇᔓᐧᐁᐧᐃᐣ ᓇᓇᑕᐧᐊᓯᓂᐧᐁ ᐊᓄᑭᐧᐃᓇᐣ ᒋᐅᒋ 

ᑎᐸᐸᒋᑲᑌᑭᐣ ᐃᐡᑯᓂᑲᓇᐣ ᒥᓇ ᐊᐱᑕᐧᐃᑯᓯᓴᓂ ᑕᔑᑫᐧᐃᓇᐣ. 
 
• ᑫᑯᓀᐣ ᑫᑭᐊᔑᑎᓂᑲᑌᐧᑲᐸᐣ ᐃᒪ ᑫᐱᒥᓂᔕᐦᐃᑲᑌᐠ ᐅᓇᔓᐧᐁᐧᐃᐣ ᓇᓇᑕᐧᐊᓯᓂᐧᐁ ᐊᓄᑭᐧᐃᓇᐣ. 
 
• ᐊᓂᐣ ᑫᑭᐊᓂᔑ ᒥᓄᐊᓄᑭᒪᑲᑭᐸᐣ ᒥᓇ ᑫᑭᔑᓇᐦᐃᓭᑭᐸᐣ ᐅᓇᔓᐧᐁᐧᐃᐣ ᐃᒪ ᐊᓄᑭᐧᐃᓂᐠ. 

ᐅᐡᑭ ᒪᒋᑕᐧᐃᐣ (ᑭᐧᐁᑎᓄ 
ᐧᐃᓯᓂᐧᐃᓇᑎᐠ ᑲᑭᐃᔑᓂᑲᑌᐠ) 

 
ᐅᐣᑌᕑᐃᔪ ᐅᑭᒪᐅᐣ ᒥᓇ ᐊᓂᔑᓇᐯ 
ᐊᐢᑭ ᐅᑭᒪᒋᑐᓇᐧᐊ ᐅᐡᑭ ᒪᒋᑕᐧᐃᐣ 
ᒋᐅᒋ ᐧᐃᑕᓄᑭᒥᑐᐧᐊᐨ ᑲᑲᐧᑫ 
ᒪᒥᐧᓇᑕᒪᑐᐊᐨ ᒥᓇ ᑲᐱᒥ 
ᐊᓂᒧᑕᒪᑐᐧᐊᐨ ᐁᑲ ᑲᓇᐦᐃᓭᑭᐣ 
ᑭᐧᐁᑎᓄᐠ ᐃᐡᑯᓂᑲᓇᐣ. 
 
ᐊᓂᔑᓇᐯ ᐊᐢᑭ ᐅᑭᒪᐅᓂ 
ᐱᒧᒋᑫᐧᐃᓂᐠ ᐅᒋ ᑲᓇᐧᐊᐸᒋᑲᑌᐧᐊᐣ 
49 ᐃᐡᑯᓂᑲᓇᐣ ᐅᒪ ᒋᕑᐃᑎ 9 
ᑎᐯᐣᒋᑫᐧᐃᓂᐠ ᒥᓇ ᐅᐣᑌᕑᐃᔪ 
ᑲᐅᒋ ᑎᐯᐣᒋᑫᒪᑲᐠ ᒋᕑᐃᑎ 5 
ᑎᐯᐣᒋᑫᐧᐃᓂᐠ. 

4 - ᐊᐦᑭ ᑲᐅᓇᐸᒋᑲᑌᐠ ᒋᑕᓇᓄᑲᑌᐠ ᐅᐣᑌᕑᐃᔪ ᑭᒋ ᑭᐧᐁᑎᓄᐠ  
 
ᒍᓫᐊᔾ ᐱᓯᑦ 14, ᐧᑕᓫᑎᐣ ᒥᐠᑭᐣᑎ ᐅᑭᐧᐃᑕᐣ ᐅᐣᑌᕑᐃᔪ ᐅᑭᒪᐅᐣ ᒋᒪᑕᓄᑲᑕᐠ ᑭᒋ ᑭᐧᐁᑎᓄᐠ 
ᐅᓇᒋᑫᐧᐃᐣ ᑫᓂᔑᒪᑕᓄᑭᓇᓄᐧᐊᐠ. 
 
ᐅᐣᑌᕑᐃᔪ ᐅᑭᒪᐅᐣ ᑭᐃᑭᑐ ᒋᒪᓇᒋᑐᐨ ᐊᐧᐊᔑᒣ 225,000 ᑕᓱᑲᑲᑫ ᑎᐸᐦᐊᑲᐣ ᓇᐣᑕ ᐊᐧᐊᔑᒣ 
ᑲᐃᐧᑲᐠ ᑭᐧᐁᑎᓄᐠ ᑲᐃᔑ ᑲᑭᑕᐧᑫᔭᐠ ᓄᐱᒪᑲᒥᐠ ᒥᓇ ᑲᐅᒋ ᐊᔭᓂᑫᓯᑭᐣ ᑲᐅᒋ ᒪᓇᒋᒋᑲᑌᑭᐣ ᐊᐦᑭᐣ. 
ᑕᓂᑲᓂ ᑲᓇᐧᐊᐸᒋᑲᑌᐧᐊᐣ ᐊᐣᑎ ᑫᐃᔑ ᒪᓇᒋᒋᑲᑌᑭᐣ ᐊᐦᑭᐣ ᑲᑕᓀᑕᑯᓯᐧᐊᐨ ᐊᐧᐃᔭᔑᔕᐠ 
ᑲᐊᓂᒐᑭᓀᐧᐊᐨ ᓇᐣᑕ ᑲᔭᐡ ᑫᑯᓇᐣ ᑲᑭᐱᐊᐃᔑᓇᐧᑲᑭᐣ. ᑲᐯᐦᐃ ᑕᑲᓇᐧᐁᒋᑲᑌᐧᐊᐣ ᒋᔑ ᐊᔑᑕᒋᑲᑌᐠ 
ᑭᒋ ᑭᐧᐁᑎᓄᐠ ᐅᓇᒋᑫᐧᐃᓂᐠ. ᑲᐧᐃᐣ ᒥᓇ ᓇᐱᐨ ᑕᐸᑭᑎᓂᑲᑌ ᒋᑕᓇᓄᑲᑌᐠ ᐃᓂᐧᐁᓂᐧᐊᐣ ᐁᑕ 
ᐧᑲᐡᐧᑫᐱᒋᑫᐧᐃ ᐃᔑᒋᑫᐧᐃᓇᐣ ᒥᓇ ᐊᓂᔑᓂᓂᐧᐃ ᐃᔑᒋᑫᐧᐃᓇᐣ. 
 
ᐅᑭᒪᐅᐣ ᑕᐧᐃᑕᓄᑭᒥᐧᐁ ᐧᐁᑎ ᑲᑭᓇ ᑭᐧᐁᑎᓄᐠ ᑕᔑᑫᐧᐃᓇᐣ ᑲᐊᔭᑭᐣ ᒥᓇ ᐊᓄᑭᐧᐃᑲᒥᑯᐣ ᒋᐅᒋ 
ᐅᓇᒋᑲᑌᑭᐣ ᑫᐱᒥ ᐊᐸᑕᑭᐣ ᐊᓂᐱᒥ ᐅᓇᒋᑲᓄᐧᐊᐠ. ᒥᓇ ᑫᒋᐧᐊᐠ ᑕᔑᑫᐧᐃᓂᐠ ᐅᓇᒋᑫᐧᐃᓇᐣ 
ᐅᑲᐅᓇᑐᓇᐧᐊ ᑫᓇᑯᒥᑐᐧᐊᑲᓄᐧᐊᐠ. ᑕᓱᐊᐦᑭ ᑕᐡ ᐱᓂᐡ ᑕᐊᓂᒥᔑᓇᑐᐣ ᑕᔑᑫᐧᐃᓇᐣ ᒋᐊᓂᑭᔑᑐᐧᐊᐨ 
ᐅᑐᓇᒋᑫᐧᐃᓂᐧᐊ.  
 
ᒥᓯᐧᐁ ᐅᐧᐁ ᑫᐱᒪᓄᑲᑌᐠ ᒥᑕᓱᐊᐦᑭ ᐊᑯᓇᐠ ᓂᔭᓄᔕᐳᐊᐦᑭ ᑕᐃᓯᓭ ᒋᐊᓂᑭᔑᒋᑲᑌᐠ. 
 
ᑎᐸᐦᐊᑭᑫᐧᐃᐣ ᒥᓇ ᓇᓇᑕᐧᐊᓯᓂᐧᐁᐧᐃᐣ ᒥᐱᑯ ᑭᔭᐱᐨ ᑫᐃᔑᐱᒪᓄᑲᑌᐠ ᒣᐧᑲᐨ ᐱᒥᐊᓂᒧᒋᑲᑌᐠ ᑭᒋ 
ᑭᐧᐁᑎᓄᐠ ᐅᓇᒋᑫᐧᐃᐣ, ᐁᐧᑲ ᒥᓇ ᑫᑭᐅᒋ ᐧᑲᔭᑯᓭᐠ ᐅᓇᒋᑫᐧᐃᐣ ᒥᓇ ᑭᑫᑕᒧᓂᐧᐁᐧᐃᐣ, ᑕᐱᐦᐊᑲᓄᐧᐊᐠ 
ᐊᓂᔑᓂᓂᐧᐊᐠ ᒋᐧᐃᒋᑲᐸᐧᐃᑕᒧᐧᐊᐨ ᑲᐊᓂᔑ ᓇᑕᐧᐁᑕᐧᑲᑭᐣ ᒧᓇᐦᓯᐧᐁᐧᐃ ᐊᓄᑭᐧᐃᓇᐣ ᑲᐧᐃᔑ 
ᑲᐧᑫᒪᑕᓄᑲᑌᑭᐣ. 
 
ᐅᒪ ᓂᔭᑲᓇ ᑭᑫᑕᒧᓂᐧᐁᐧᐃᓂᐠ , ᓂᐧᐃ ᐊᓂᒧᑕᒪᑫᒥᐣ ᐊᓂᐣ ᑲᐃᔑᓇᑕᐧᐁᑕᐧᑲᐠ ᒋᔑᓇᐧᑲᐠ 
ᐊᓄᑭᐧᐃ ᐅᓇᒋᑫᐧᐃᐣ ᑫᐃᔑᑲᓇᐧᐊᐸᒋᑲᑌᐠ ᑭᒋ ᑭᐧᐁᑎᓄᐠ. 
 
ᑲᐧᑫᒋᒥᐧᐁᐧᐃᓇᐣ ᑫᒪᒥᑐᓀᑕᐧᑲᑭᐣ  
 
• ᐊᓂᐣ ᐊᓄᑭᐧᐃ ᐅᓇᒋᑫᐧᐃᐣ ᒥᓇ ᐃᐡᑯᓂᑲᓂᐠ ᑫᑭᑐᒋᑲᑌᑭᐸᐣ ᒋᐧᐃᒋᒋᑲᑌᐠ ᐊᐱ ᐊᓂᐅᐡᑭ 

ᒪᑕᓄᑲᑌᑭᐣ ᒧᓇᐦᐊᓯᓂᐧᐁ ᐊᓄᑭᐧᐃᓇᐣ ᐃᒪ ᒋᐅᒋ ᑎᐸᐸᒋᑲᑌᑭᐣ ᑲᐧᐃᔕᐳᓂᑲᑌᑭᐣ 
ᐱᒥᓂᔕᐦᐃᑫᐧᐃᓇᐣ ᑫᐊᐸᑕᑭᐣ ᑭᒋ ᑭᐧᐁᑎᓄᐠ. 

5 - ᑎᐱᓇᐧᐁᐧᐃᓯᐧᐃᓇᐣ ᒥᓇ ᑯᑕᑭᔭᐣ ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᐣ ᒥᓇ 
ᒥᓂᑯᐧᐃᓇᐣ ᑲᐃᔑᓇᐧᑲᑭᐣ  
 
ᑲᑭᐃᐧᓇᑌᐠ ᒋᐃᓇᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ ᐅᒪ ᐅᐣᑌᕑᐃᔪ, ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᓂᐧᔕᔦᐠ 
ᐃᓇᑌᐧᐊᐣ ᐊᐦᑭᐧᐃ ᑌᐸᑫᑕᑯᓯᐧᐃᓇᐣ ᒥᓇ ᑎᐱᓇᐧᐁᐧᐃᓯᓂᐧᐃᓇᐣ. ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᐣ 
ᑲᐃᒋᑲᑌᐠ ᒋᐅᑕᐱᓂᐧᑕ ᐊᓯᓂᐠ ᑲᐊᔭᐧᐊᐨ ᐧᐊᑭᐨ ᓇᐣᑕ ᐊᓇᒪᑲᒥᐠ ᐃᒪ ᐊᐦᑭᐠ, ᐁᐧᑲ ᐧᐃᐣ ᐃᐧᐁ 
ᐧᐊᑭᑕᑲᒥᐠ ᑌᐸᑫᑕᑯᓯᐧᐃᐣ ᑲᐃᒋᑲᑌᐠ ᑯᑕᑭᔭᐣ ᐧᐃᐣ ᐃᓂᐧᐁᓂᐧᐊᐣ ᐃᔑᑲᓇᐧᐊᐸᒋᑲᑌᐧᐊᐣ, ᑲᐧᐃᓂᐣ 
ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᓇᐣ ᐃᒪ ᐊᐦᑭᑲᐠ.   
 
ᐅᓄᐧᐁᓂᐧᐊᐣ ᐸᐸᑲᐣ ᑲᐃᔑᑲᓇᐧᐊᐸᒋᑲᑌᑭᐣ ᑌᐸᑫᑕᑯᓯᐧᐃᓇᐣ ᑭᔭᑦ ᐧᐊᐧᐁ ᐯᔑᐠ ᐊᐧᐃᔭ ᐅᑲᑭᐊᔭᓇᐣ 
ᓇᐣᑕ ᐸᑲᐣ ᑕᐅᒋᑎᐯᑕᐧᑲᓄᐣ. ᑭᐡᐱᐣ ᐅᑭᒪᐅᓂᐠ ᐅᒋᑎᐯᑕᐧᑲᐠ ᐊᓯᓂᑫᐧᐃ ᑌᐸᑫᑕᑯᓯᐧᐃᓇᐣ ᐃᒪ 
ᐊᐦᑭᑲᐠ ᑲᑕᐧᐃᓭᑭᐣ ᒋᑕᐸᐦᐊᑭᑲᑌᑭᐣ, ᐱᑯ ᐊᐧᐁᓀᐣ ᑲᐊᔭᐨ ᓇᓇᑕᐧᐊᓯᓂᐧᐁ ᒪᓯᓇᐦᐃᑲᓀᓯᓂ 
ᑕᑭᐊᑕᐧᐃ ᑎᐸᐦᐊᑭ ᐁᐧᑲ ᐊᐱᐣ ᒋᐸᑭᑎᓇᒪᐧᐃᐨ ᒋᓇᓇᑕᐧᐊᓯᓂᐧᐁᐨ. ᓄᑯᒥᑫ ᑭᐱᓯᓭ, ᐁᑭᐅᒋ 
ᓇᓀᓯᑕᒥ ᑲᓇᐧᐊᐸᒥᑎᓇᓄᐧᐊᐠ ᐃᑭᐧᐁᓂᐧᐊᐠ ᐅᓇᓇᑕᐧᐊᓯᓂᐧᐁᐠ ᐁᑭᐊᑕᐧᐃ ᓇᓇᑕᐧᐊᓯᓂᐧᐁᐧᐊᐨ 
ᐊᐧᐃᔭᐠ ᐅᑕᑭᒥᐧᐊᐠ, ᔕᑯᐨ ᐃᒪ ᐅᑭᒪᐅᓂᐠ ᐁᐅᒋᑎᐯᑕᐧᑲᓂᐠ ᐊᓯᓂᑫᐧᐃ ᑌᐸᑫᑕᑯᓯᐧᐃᓂ ᒋᔑᐊᑕᐧᐃ 
ᓇᓇᑕᐧᐊᓯᓂᐧᐊᓄᐧᐊᓂᐠ ᓇᐣᑕ ᒋᒧᓇᐦᐃᑲᓄᐧᐊᓂᐠ. 
 
ᐊᑎᑲ ᐧᐁᑎ ᔕᐧᐊᓄᐠ ᐅᐣᑌᕑᐃᔪ (ᔕᐧᐊᓄᐠ ᑊᕑᐁᐣᐨ ᓯᐱᐠ ᒥᓇ ᓂᐱᓯᐣᐠ ᓴᑲᐃᑲᓂᐠ) ᐃᒪ ᐱᑯ ᐁᑕ 
ᓇᐣᑕ 1.4 ᐱᕑᓭᐣᐟ ᐅᑕᔭᓇᐧᐊ ᐧᐊᑭᑕᑲᒥᐠ ᑌᐸᑫᑕᑯᓯᐧᐃᐣ ᐁᑲ ᑲᑭᑲᑌᓂᐠ ᒧᓇᐦᐊᓯᓂᐧᐁ 
ᑌᐸᑫᑕᑯᓯᐧᐃᓂ (ᐅᑭᒪᐅᐣ ᐅᑕᓯᓂᑫᐧᐃ ᑌᐸᑫᑕᑯᓯᐧᐃᐣ). ᐅᓄᐧᐁᓂᐧᐊᐣ ᐊᐦᑭᐧᐃ ᑎᐯᒋᑫᐧᐃᓇᐣ 
ᐃᔑᑕᐧᑲᓄᐣ ᑭᐧᐁᑎᓄᐠ ᓀᑲᐱᐊᓄᐠ ᐃᓀᑫ ᑭᐣᐢᑎᐣ ᒥᓇ ᑭᐧᐁᑎᓄᐠ ᐧᐊᐸᓄᐠ ᐃᓀᑫ ᐱᑐᕑᐳᕑᐅ.  
 
ᐁᐧᑲ ᐧᐃᐣ ᐧᐁᑎ ᑭᐧᐁᑎᓄᐠ ᐅᐣᑌᕑᐃᔪ, ᐃᒪ ᓇᐣᑕ 0.4 ᐱᕑᓭᐣᐟ ᒥᓂᑯᐠ ᐊᔭᐧᐊᐣ ᑲᐅᒋᑎᐯᑕᐧᑲᑭᐣ 
ᐧᐊᑭᑕᑲᒥᐠ ᑌᐸᑫᑕᑯᓯᐧᐃᐣ ᐁᑲ ᑲᑭᑲᑌᓂᐠ ᒧᓇᐦᐊᓯᓂᐧᐁ ᑌᐸᑫᑕᑯᓯᐧᐃᓂ. ᐅᓂᐧᐁᓂᐧᐊᐣ ᐊᐦᑭᐧᐃ 
ᑎᐯᒋᑫᐧᐃᓇᐣ ᐃᔑᓂᐱᑌᓯᓄᐣ ᐯᔓᐨ ᑭᐧᐁᑎᓄᐠ ᑌᑎᐸᐦᐃ ᑕᔑᑫᐧᐃᓇᐣ ᑐᑲᐣ ᑭᐧᓇᕑᐊ, ᑕᐣᑐᕑ ᐯ, 
ᓱᓭᐣᐟ ᒪᕑᐃ, ᓴᐟᐯᕑᐃ, ᐧᓇᕑᐟ ᐯ, ᑎᒥᐣᐢ, ᑭᕑᐠᓫᐊᐣᐟ ᓴᑲᐃᑲᐣ ᒥᓇ ᑯᐧᐸᓫᐟ. ᑭᐧᐁᑎᓄᐠ ᑕᔑᑫᐧᐃᓇᐣ 
ᑲᑕᓇᓄᑲᑌᑭᐣ ᒧᓇᐦᐊᓯᓂᐧᐁ ᐊᓄᑭᐧᐃᓇᐣ ᐅᐧᐃᒋᑲᐸᐧᐃᑕᓇᐧᐊ ᐸᑲᐣ ᒋᐅᒋ ᑲᓇᐧᐊᐸᒋᑲᑌᐠ ᐧᐊᑭᑕᑲᒥᐠ 
ᑌᐸᑫᑕᑯᓯᐧᐃᐣ ᒥᓇ ᐊᓯᓂᑫᐧᐃ ᑌᐸᑫᑕᑯᓯᐧᐃᓇᐣ ᑭᐧᓇᑲᐡ ᒋᐅᒋ ᐱᒥᐡᑲᒪᑲᐠ ᐊᓯᓂᑫᐧᐃ ᐊᓄᑭᐧᐃᐣ. 

 
ᐅᑭᒪᐅᐣ ᐅᑭᐸᑭᑎᓇᐣ ᑲᐧᐃᔑ ᐊᐣᒋᑐᐨ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᓂ ᐧᐁᑎ ᐊᐦᑭᐧᐃ ᑲᓇᐧᐊᐸᒋᑫᐧᐃᓂᐠ 
ᒣᐧᑲᐨ ᒍᓫᐊᔾ ᐱᓯᑦ 2007. ᐊᑎᐟ ᑫᑯᓇᐣ ᑲᑭᒪᓯᓇᐦᐃᑲᑌᑭᐣ ᑲᐧᐃᐊᐣᒋᒋᑲᑌᑭᐣ: 
 

– ᒋᐅᐡᑭ ᐊᐸᑕᐠ ᑲᐧᐃᔑᑭᑭᓇᐧᐊᒋᒋᑫᐨ ᒋᐸᐸᑕᑭᑐᐨ ᒥᑎᑯᐣ ᐧᐁᑎ ᔕᐧᐊᓄᐠ 
ᐅᐣᑌᕑᐃᔪ ᒥᓇ ᑲᓇᑕᐧᐁᑕᐧᑲᐠ ᒋᑭᐧᐁ ᐧᐊᐧᐁᔑᒋᑲᑌᐠ ᐧᐊᑭᑕᑲᒥᐠ ᑲᐃᔑᑎᐯᑕᐧᑲᐠ 
ᐊᐦᑭᐠ ᐃᐡᐧᑲ ᓇᓇᑕᐧᐊᓯᓂᐧᐊᑌᐠ  

– ᑕᓂᐱᑌᓯᓇᐦᐃᑲᑌᐧᐊᐣ ᐊᐣᑎ ᒪᔭᑦ ᐁᑲ ᑲᐃᔑᐸᑭᑎᓂᑲᑌᐠ ᒋᔑ ᓇᓇᑕᐧᐊᓯᓂᐧᐊᑌᐠ 
– ᒋᐅᐡᑭ ᐊᐸᑕᐠ ᐧᐃᑕᒪᑫᐧᐃᐣ ᑫᐱᒥᓂᔕᐦᐃᑲᑌᐠ ᐊᐱ ᐧᐃᑲᐧᑫᐧᑌᐨ ᐁᐧᐃᑎᐸᐦᐊᑭᐨ 

ᒥᓇ ᒋᒥᐧᓇᓯᓇᐦᐃᑲᑌᐠ ᐁᐧᒪᔦ ᐧᐃᑕᒪᑲᓄᐧᐊᐠ ᑲᐧᐃᒪᑕᓄᑲᑌᐠ ᓇᓇᑕᐧᐊᓯᓂᐧᐁᐧᐃᐣ 
– ᑕᓇᑕᐧᐁᑕᐧᑲᐣ ᒋᑲᐧᑫᒋᒥᐧᑕ ᐊᐦᑭᓂ ᑲᑎᐱᓇᐧᐁᐧᐃᓯᐧᐊᐨ ᐧᐃᐱᓇᓇᑕᐧᐊᓯᓂᐧᐊᑌᓂᐠ 

ᐃᒪ ᑲᑭᓇᐣᑭ ᐅᓇᓯᓇᐦᐃᑲᑌᑭᐣ ᑲᑎᐯᑕᐧᑲᑭᐣ ᐊᐦᑭᐣ. 
 
ᐅᒪ ᓂᔭᑲᓇ ᑭᑫᑕᒧᓂᐧᐁᐧᐃᓂᐠ , ᐣᐸᑯᓭᑕᒥᐣ ᒋᐅᒋ ᒪᒥᐧᓇᒋᑲᑌᐠ ᐅᑕᓇᐠ ᑲᑭᐱᔑ ᐱᒧᒋᑲᑌᐠ 
ᐧᐊᑭᑕᑲᒥᐠ ᑌᐸᑫᑕᑯᓯᐧᐃᓇᐣ ᒥᓇ ᐊᓯᓂᑫᐧᐃ ᑌᐸᑫᑕᑯᓯᐧᐃᓇᐣ ᓂᔭᑲᓇ ᑭᑫᑕᒧᓂᐧᐁᐧᐃᐣ ᒋᐊᐸᑕᐠ 
ᒋᐅᒋ ᐊᒋᐧᐃᓂᑲᑌᐠ ᓇᐣᑕ ᒋᓂᑲᑌᓂᑲᑌᐠ ᓇᓀᓯᑕᒥᑲᓇᐧᐊᐸᒥᑐᐧᐃᐣ. 

ᑲᐧᑫᒋᒥᐧᐁᐧᐃᓇᐣ ᑫᒪᒥᑐᓀᑕᐧᑲᑭᐣ  
 
• ᐊᓂᐣ ᑲᐃᔑᓇᑕᐧᐁᑕᐧᑲᐠ ᒋᒧᐡᑭᓀᐱᐦᐃᑲᓄᐧᐊᐠ ᓇᓇᑕᐧᐊᓯᓂᐧᐁ ᐊᓄᑭᐧᐃ ᐅᓇᒋᑫᐧᐃᐣ ᑫᑭᔑ 

ᐧᐃᑕᓄᑭᒥᑎᒪᑲᑭᐸᐣ ᑲᐧᐃᐃᔑ ᐊᐣᒋᒋᑲᑌᐠ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᐣ ᑲᑭᐊᓂᒧᒋᑲᑌᐠ 2007 
ᐊᐦᑭᐧᐃ ᑲᓇᐧᐊᐸᒋᑫᐧᐃᓂᐠ. 

 
• ᐊᓂᐣ ᑯᑕᐠ ᑫᑭᑐᑕᒪᑭᐸᐣ ᒋᐅᒋ ᑲᓇᐧᐁᑕᒪᐧᐊᔭᐠ ᐧᐊᑭᑕᑲᒥᐠ ᑌᐸᑫᑕᑯᓯᐧᐃᐣ ᑲᑎᐯᑕᒧᐧᐊᐨ 

ᐊᐦᑭᓂ ᐁᐧᑲ ᔕᑯᐨ ᑭᔭᐱᐨ ᒋᐱᒪᓄᑲᑌᑭᐣ ᐊᓯᓂᑫᐧᐃᐣ ᐅᑭᒪᐅᓂ ᐊᐦᑭᐠ.  

 ᐃᔑᓂᑲᒋᑫᐧᐃᓇᐣ 
 
• ᑲᐱᒪᓄᑲᓂᐨ ᐊᓯᐣ ᐁᔑᓇᑕᐧᐁᑕᐧᑲᐠ: ᑲᑭᓇ ᐃᒪ ᐊᐦᑭᑲᐠ ᑲᑭᐅᒋ ᔑᑯᐊᐸᑕᑭᐣ ᑲᐅᒋ 

ᑲᓇᐊᐧᐸᒋᑲᑌᐠ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᓂᐠ ᒥᓇ ᑯᑕᑭᔭᐣ ᐅᓇᔓᐧᐁᐧᐃᓇᐣ ᓇᑕᐧᐁᑕᐧᑲᐣ 
ᒋᐱᒥᓂᔕᐦᐃᑲᑌᐠ ᑲᑭᓇ ᔓᓂᔭᐧᐊᓯᓂᐠ ᓇᐣᑕ ᑯᑕᑭᔭᐣ ᔓᓂᔭᐧᐊᐱᐠ ᒋᑕᔑ ᑭᔑᐧᐊᐧᐁᔑᐦᐃᐨ 
ᐅᒪ ᑲᓇᑕ. ᑭᐡᐱᐣ ᑕᐡ ᐧᐃᐣ ᐁᑲ ᓇᐣᑕ ᑲᐃᓇᑭᓱᐨ ᐊᓯᐣ ᑲᑭᒧᓇᐦᐅᐨ, ᑕᑭᐃᓇᑕᒪᑫ 
ᐅᑭᒪᐅᐣ ᐁᑲ ᑭᔭᑦ ᒋᑭᔑᐧᐊᐧᐁᔑᐦᐊᑲᓄᐨ ᐊᓯᐣ.  

• ᐱᑯ ᐊᐣᑎ ᒋᔑᓇᓇᑕᐧᐊᓯᓂᐧᐊᓄᐧᐊᐠ : ᑲᐸᑭᑎᓂᑲᑌᐠ ᒋᓇᑕᐧᐃ ᓇᓇᑕᐧᐊᓯᓂᐧᐊᓄᐧᐊᐠ 
ᐅᑭᒪᐅᓂ ᐊᐦᑭᐠ ᐱᑯ ᐊᐣᑎ ᑲᐃᔑᑕᐧᑲᐠ ᐊᐦᑭᑲᐠ ᑲᑕᐧᐃᓂᑲᑌᑭᐣ ᒋᔑᓇᓇᑕᐧᐊᓯᓂᐧᐊᑌᑭᐣ 
ᒥᓇ ᒋᔑᐱᐧᐊᐱᑯᑲᑌᐠ. ᐊᔑᐨ ᒥᓇ ᐅᓄᐧᐁᓂᐧᐊᐣ: 
– ᑌᐸᑫᑕᑯᓯᐧᐃᐣ ᒥᓇᑲᓄ ᒋᐊᑕᐧᐃ ᓇᓇᑕᐧᐊᓯᓂᐧᐁᐨ ᐱᑯ ᐊᐣᑎ ᑲᑕᓀᑕᑯᓯᐨ 

ᔓᓂᔭᐧᐊᓯᐣ 
– ᑌᐸᑫᑕᑯᓯᐧᐃᐣ ᒥᓇᑲᓄ ᒋᓇᓇᑕᐧᐊᓯᓂᐧᐁᐨ ᐁᐧᑲ ᐱᓇᒪ ᒋᑎᐸᐦᐊᑲᑕᐠ 

ᑲᐧᐃᑕᔑᓇᓇᑕᐧᐊᓯᓂᐧᐁᐨ 
– ᑌᐸᑫᑕᑯᓯᐧᐃᐣ ᒥᓇᑲᓄ ᒋᒪᑕᓄᑲᑕᐠ ᒧᓇᐦᐊᓯᓂᐧᐁ ᐊᓄᑭᐧᐃᐣ (ᐱᓇᒪ ᔕᑯᐨ 

ᒋᐅᑎᓇᐠ ᐊᓄᑭᐧᐃ ᒪᓯᓇᐦᐃᑲᓂ ᐁᐧᒪᔦ ᒪᑕᓄᑭᐨ)  
ᒋᑭᑫᑕᒪᐣ: ᐁᐧᒪᔦ ᐸᑭᑎᓇᑲᓄᐨ ᒋᒪᑕᓄᑲᑕᐠ ᐊᓯᓂᑫᐧᐃᓂ, ᓇᑕᐧᐁᑕᑯᓯ ᒋᐅᑎᓇᑭᐣ 
ᐊᓄᑭᐧᐃ ᒪᓯᓇᐦᐃᑲᓇᐣ ᐧᐁᑎ ᐅᐣᑌᕑᐃᔪ ᒥᓇ ᑲᓇᑕ ᐅᑭᒪᐅᓂᐠ ᑲᑭᐅᒋ ᔕᐳᓂᑲᑌᓂᑭᐣ. 

• ᑭᐧᐁᑎᐸᐦᐊᒪᑫᐧᐃ ᓇᑯᑕᒪᑫᐧᐃᓇᐣ: ᑲᑭᒪᓯᓇᐦᐅᑎᓱᐧᐊᐨ ᒧᓇᐦᐊᓯᓂᐧᐁᐧᐃᐣ ᑲᐱᒧᑐᐧᐊᐨ 
ᒥᓇ ᐊᓂᔑᓂᓂᐧᐃ ᑕᔑᑫᐧᐃᓇᐣ ᐅᒪ ᑲᓇᑕ ᐁᓇᑯᒥᑐᐧᐊᐨ ᑫᐃᔑᓇᐧᑲᓂᐠ 
ᐅᐧᐃᑕᓄᑭᒥᑐᐧᐃᓂᐧᐊ, ᑫᐃᔑ ᑲᐧᑫ ᐊᒋᐧᐃᓂᑲᑌᐠ ᑲᐃᓀᒋᑲᑌᐠ ᒋᔑᐊᓂᒥᓭᐦᐃᑯᐧᐊᐨ 
ᒧᓇᐦᐊᓯᓂᐧᐁ ᐊᓄᑭᐧᐃᓂᐠ ᒥᓇ ᒋᐅᓇᑕᒪᑎᐧᐊᐨ ᑫᐃᔑᓇᐧᑲᓂᐠ ᐅᑭᐧᐁ ᑎᐸᐦᐊᒪᑯᐧᐃᓂᐧᐊ 
ᑭᐡᐱᐣ ᐊᐱᐣ ᐅᐧᐁ ᐃᓯᓭᐠ. 

• ᐊᐦᑭᐧᐃ ᒪᓯᓇᐦᐃᑲᓂᐠ ᑲᐅᒋ ᑎᐸᐦᐊᑭᑲᑌᐠ: ᑲᐊᐸᑕᐠ ᑲᓇᑐᑕᒪᓄᐧᐊᐠ ᐊᓯᓂᑫᐧᐃ 
ᐊᓄᑭᐧᐃᐣ ᐁᐧᑲ ᐁᑲ ᑲᓇᑕᐧᐁᑕᐧᑲᐠ ᑫᒋᐧᐊᐠ ᐊᐦᑭᑲᐠ ᒋᔑᑭᑭᓇᐧᐊᒋᑐᐨ ᑲᐧᐃᔑ 
ᓇᓇᑕᐧᐊᓯᓂᐧᐁᐨ. ᑕᑭᐊᐸᒋᒋᑲᑌ ᐊᐦᑭᐧᐃᒪᓯᓇᐦᐃᑲᐣ ᒋᐅᒋ ᑭᑭᓇᐧᐊᒋᒋᑲᑫᐨ ᑲᐊᐸᒋᒋᑲᑌᐠ 
ᒪᒪᑕᐧᐃᐱᐧᐊᐱᑯᐠ ᑲᐃᔑᐊᑌᑭᐣ ᐊᐦᑭᐧᐃ ᐧᐃᑕᒪᑫᐧᐃᓇᐣ. 

• ᒧᓇᐦᐊᓯᓂᐧᐁᐧᐃᑲᒥᐠ ᐧᑲᔭᒃ ᒋᐃᔑᓇᐧᑲᐠ: ᑕᐱᒥ ᓇᓇᑲᑕᐧᐊᐸᒋᑲᑌ ᒥᓇ ᐊᓂᐣ 
ᑫᐃᔑᒪᓇᒋᒋᑲᑌᐠ, ᒋᐱᒥᓂᔕᐦᐃᑲᑌᐠ ᑲᑭᔑᐅᓇᒋᑲᑌᐠ ᑲᐊᓂ ᓴᑲᑭᓂᑲᑌᐠ ᒥᓇ ᑲᐊᓂ 
ᑭᓯᓂᑲᑌᐠ ᑲᑭᑕᓇᓄᑲᑌᐠ ᒧᓇᐦᐊᓯᓂᐧᐁᐧᐃᑲᒥᐠ, ᒋᑭᐧᐁ ᐃᔑᓇᑯᒋᑲᑌᐠ ᐊᐦᑭ ᑲᑭᐃᔑᓇᐧᑲᐠ 
ᑲᐧᒪᔦ ᐅᔑᒋᑲᑌᐠ ᒧᓇᐦᐊᓯᓂᐧᐁᐧᐃᐣ ᒥᓇ ᒋᓇᓇᑲᒋᑐᐨ ᐧᐊᐧᐁ ᑲᓂᑲᓂ ᑲᓇᐧᐊᐸᑕᐠ ᑲᑭᐧᐁ 
ᐃᔑᓇᑯᒋᑲᑌᐠ ᐊᐦᑭ ᐃᐡᐧᑲ ᑲᓯᓂᑲᑌᐠ ᑫᒋᓇᐨ ᐧᑲᔭᐠ ᐁᑭ ᑭᓯᓂᑲᑌᐠ. 

• ᑲᐧᐃᐊᓂᑭᐸᐦᐃᑲᑌᐠ ᒧᓇᐦᐊᓯᓂᐧᐁᐧᐃᑲᒥᐠ: ᑲᑭᐅᓇᒋᑲᑌᐠ ᒋᑭᐧᐁ ᐃᔑᓇᑯᒋᑲᑌᐠ 
ᐊᐦᑭ ᑲᑭᑕᓇᓄᑲᑌᐠ ᒧᓇᐦᐊᓯᓂᐧᐁᐧᐃᑲᒥᑯᐠ ᒋᓂᑲᑌᐧᐃᒋᑲᑌᑭᐣ ᑲᐱᒋᐳᐧᐊᑭᐣ ᒥᓇ ᐱᓇᒪ 
ᑲᑭᐃᔑ ᑲᐧᑫᐧᑌᓇᓄᐧᐊᐠ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᓂᐠ ᐁᐧᑲ ᒥᓇ ᒋᐃᑭᑐᐨ ᒋᑌᐱᓭᐨ ᔓᓂᔭᐣ 
ᒋᐅᒋ ᑎᐸᐦᐊᐠ ᑲᑲᓯᓂᑲᑌᐠ ᐊᐦᑭ. 

• ᔓᓂᔭᐧᐊᓯᐣ: ᑲᑭᓇ ᑲᐱᒥ ᓂᑕᐧᐃᑭᒪᑲᐠ ᐊᐦᑭᑲᐠ ᑲᐊᓯᓂᐧᐊᑭᐣ ᒥᓇ ᐁᑲ ᑲᐊᓯᓂᐧᐊᑭᐣ, 
ᐊᔑᐨ ᑲᐢ, ᐱᒥᑌ, ᐱᒥᑌᑲᐳᑕᐧᐊᑲᓄᐧᐊᐠ, ᔑᐧᐃᑕᑲᐣ, ᐊᔕ ᑲᑭᐊᓄᑲᓂᐨ ᐊᓯᐣ, ᐧᐊᓇᐦᐃᑲᓂᐠ 
ᑲᐃᔑᐊᐸᑕᐠ, ᐅᓴᐧᐊᓯᐣ, ᐧᐊᐱᐢᑭᐊᓯᐣ ᒥᓇ ᑲᑭᓇ ᐁᑲ ᓇᐱᐨ ᑲᐊᔭᐧᐊᐨ ᑲᑭᑕᑭᓱᐧᐊᐨ 
ᐊᓯᓂᐠ, ᔕᑯᐨ ᑲᐧᐃᓂᐣ ᑲᐃᒋᑲᑌᐠ ᓀᐧᐊᐣᐠ, ᐊᓯᓂᐧᐊᑕᐧᐊᐠ ᒥᓇ ᐊᐦᑭᐧᐊᑲᒥᐠ.  

• ᓇᓇᑕᐧᐊᓯᓂᐧᐁᐧᐃᐣ: ᑲᓇᓇᑐᓇᐧᐃᐧᑕ ᐊᓯᓂᐠ ᒥᓇ ᐱᒥᑌᐣ ᐃᒪ ᐧᐊᑭᑕᑲᒥᐠ ᒥᓇ 
ᐊᓇᒪᑲᒥᐠ. ᓇᓇᑲᐤ ᐱᐧᐊᐱᑯ ᐊᐸᒋᒋᑲᓇᐣ ᐊᐸᑕᓄᐣ ᑲᓇᓇᑐᓇᐧᐃᐧᑕ ᐊᓯᓂᐠ. 

• ᒧᓇᐦᐊᓯᐧᐁ ᐊᓄᑭᐧᐃᐣ ᐅᓇᑕᒪᑐᐧᐃᐣ: ᒥᐦᐅᐧᐁ ᑲᐃᒋᑲᑌᐠ ᑲᓇᑐᑕᒪᓄᐧᐊᐠ: 
• ᑲᒥᓂᐨ ᒋᓇᓇᑕᐧᐊᓯᓂᐧᐁᐨ ᐅᑭᒪᐅᓂ ᐊᐦᑭᐠ (ᒧᓇᐦᐊᓯᓂᐧᐁᐧᐃᑲᒥᑯᑫᐧᐃᐣ, 

ᓇᓇᑕᐧᐊᓯᓂᐧᐁ ᒪᓯᓇᐦᐃᑲᓀᓴᐣ) ᒥᓇ 
• ᒧᓇᐦᐊᓯᓂᐧᐁ ᐊᓄᑭᐧᐃ ᑌᐸᑫᑕᑯᓯᐧᐃᓇᐣ (ᑫᑕᓇᓄᑭᓇᓄᐧᐊᐠ, ᐊᓯᓂᑫᐧᐃ ᐊᓄᑭᐧᐃᐣ 

ᒥᓇ ᓇᓇᑕᐧᐊᓯᓂᐧᐁ ᒪᓯᓇᐦᐃᑲᓀᓴᐣ) 
• ᐊᓯᓂᑫᐧᐃ ᑌᐸᑫᑕᑯᓯᐧᐃᐣ ᒥᓇ ᒧᓇᐦᐊᓯᓂᐧᐁᐧᐃᑲᒥᑯᑫᐧᐃ ᑌᐸᑫᑕᑯᓯᐧᐃᐣ : 

ᑲᒥᓂᐨ ᒋᓄᑕᓯᓂᐧᐁᐨ ᐱᑯ ᐊᐣᑎ ᑲᐃᔑᐸᑭᑎᓂᑲᑌᐠ ᐊᓯᓂᑫᐧᐃ ᐊᓄᑭᐧᐃᐣ. 
• ᑎᐸᐦᐊᑭᑫᐧᐃᐣ: ᑲᑭᔑ ᑭᑭᓇᐧᐊᒋᑐᐨ ᑲᐅᒪᓯᓇᐦᐃᑲᓀᓯᐨ ᐅᓇᓇᑕᐧᐊᓯᓂᐧᐁ ᒋᔑ 

ᓇᓇᑕᐧᐊᓯᓂᐧᐁᐨ ᐅᑭᒪᐅᓂ ᐊᐦᑭᐠ. ᒥᓂᑯᐠ ᐁᐧᑲᑌᓂᐠ ᒋᔑᒥᓇᑲᓄᐨ ᒋᐃᑯᑎᐦᐊᑲᑕᐠ 16 
ᐦᐁᐠᑐᕑᐢ (400 ᑎᐸᐱᑫᓂᑲᐣ ᓇᐸᓀᐦᐃ), ᐊᑯᓇᐠ 16 ᑎᐸᐦᐊᑭᐧᐃᓀᓴᐣ ᑕᐃᑯᒥᓇᑲᓄ. 

• ᒧᓇᐦᐊᓯᓂᐧᐁᐧᐃ ᐊᐦᑭᐣ ᑲᐃᔑᐸᑭᑎᓂᑲᑌᐠ: 
a) ᐊᐦᑭ ᒥᓇ ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᐣ ᑲᒥᓂᐧᑕ ᐃᒪ ᒧᓇᐦᐊᓯᓂᐧᐁ 

ᐅᓇᔓᐧᐁᐧᐃᓂᐠ 
b) ᐊᐦᑭ ᒥᓇ ᒧᓇᐦᐊᓯᓂᐧᐁᐧᐃ ᑌᐸᑫᑕᑯᓯᐧᐃᐣ ᑲᐃᔑᑕᐧᑲᐠ, ᑲᑭᐃᔑ ᑭᑭᓇᐧᐊᒋᒋᑲᑌᐠ, 

ᑲᑭᔑᐊᐸᑕᐠ ᓇᐣᑕ ᑲᐧᐃᐃᔑᐊᐸᑕᐠ ᒋᑕᔑ ᒧᓇᐦᐊᓯᓂᐧᐊᑌᐠ 
c) ᐧᐊᑭᑕᑲᒥᐠ ᑌᐸᑫᑕᑯᓯᐧᐃᐣ ᑲᐧᐃ ᐃᐧᓇᑕᐠ ᐁᐧᐃᑕᔑ ᒧᓇᐦᐊᓯᓂᐧᐊᑕᐠ. 

• ᒧᓇᐦᐊᓯᓂᐧᐁ ᐊᓄᑭᐧᐃ ᐊᐧᐃᐦᐊᓱᐧᐃᐣ: ᑲᐃᔑᐸᑭᑎᓂᑲᑌᐠ ᒋᔑᒧᓇᐦᐊᓯᓂᐧᐊᑌᐠ (ᐅᑕᓇᐠ 
ᑲᑭᐃᔑᐱᒧᒋᑲᑌᑭᐸᐣ ᐊᐦᑭ ᑲᑎᐸᐦᐊᑲᑌᐠ) ᒋᐸᑭᑎᓂᐨ ᐅᑕᓄᑭ ᒋᔑᒪᑕᓄᑭᐨ. ᐧᐃᑕᒪᑫᐧᐃᐣ: 
ᐊᐧᐃᐦᐊᓱᐧᐃ ᒪᓯᓇᐦᐃᑲᓂ ᑲᐊᔭᐨ ᑕᑭᑲᐧᑫᐧᑌ ᒋᒥᓂᐨ ᐸᑭ ᓇᐣᑕ ᒥᓯᐧᐁ ᐊᐦᑭᐧᐃ ᑎᐸᐦᐊᑲᓂᐠ, 
ᑭᐡᐱᐣ ᐱᒥᓂᔕᐦᐊᐠ ᑲᐃᓇᔓᐧᐊᑌᓂᐠ ᒧᓇᐦᐊᓯᓂᐧᐁ ᐅᓇᔓᐧᐁᐧᐃᓂ. 

• ᔓᓂᔭᐧᐊᓯᓂᐣ ᑲᓇᓇᑕᐧᐊᐸᒪᐨ: ᑫᒋᐧᐊᐠ ᑲᓇᓇᑐᓇᐧᐊᐨ ᔓᓂᔭᐧᐊᓯᓂᐣ ᒥᓇ ᑯᑕᑭᔭᐣ 
ᓇᓇᑲᐤ ᐸᐸᑲᐣ ᐊᓯᓂᐣ ᑲᑭᑕᑭᓱᓂᐨ. 

• ᐅᐣᑎᓯᐧᐃ ᐸᐧᑫᓇᒪᑐᐧᐃᓇᐣ : ᒥᐦᐅᐧᐁ ᑲᐊᐸᑕᐠ ᐁᐅᒋ ᐊᔑᑎᓂᐧᑕ ᐊᓂᔑᓂᓂᐧᐊᐠ 
ᓇᓇᑲᐤ ᑲᐅᒋᓭᑭᐣ ᐅᐣᑎᓯᐧᐃᓇᐣ ᑲᐊᑕᐧᐊᑲᓄᐧᐊᐠ ᔓᓂᔭᐧᐊᓯᓂᐠ ᐅᒪ ᐅᐣᑌᕑᐃᔪ. 
ᐸᐧᑫᓇᒪᑫᐧᐃᓇᐣ ᑕᐃᔑᓇᐧᑲᓄᐣ: 

• ᐅᑭᒪᐅᓂᐠ ᑲᐅᒋᓭᑭᐣ ᔓᓂᔭᑫᐧᐃᓇᐣ ᐸᐧᑫᓇᒪᑫᐧᐃᐣ – ᐅᑭᒪᐅᓂᐠ ᑲᐅᒋᓭᑭᐣ 
ᔓᓂᔭᑫᐧᐃᓇᐣ ᑐᑲᐣ ᒧᓇᐦᐊᓯᓂᐧᐁ ᐊᓄᑭᐧᐃᓂᐠ ᑲᐸᐧᑫᓇᒪᐧᐃᐧᑕ ᐊᓂᔑᓂᓂᐧᐊᐠ 

• ᐅᑭᒪᐅᓂᐠ ᑲᐅᒋᑲᓇᐊᐧᐸᒋᑲᑌᑭᐣ ᒪᒪᐧᐃ ᐸᐧᑫᓇᑐᐧᐃᓇᐣ – ᐁᑫᒋᓇᐧᐊᑕᒪᐧᐃᐧᑕ 
ᐊᓂᔑᓂᓂᐧᐊᐠ ᑫᐧᐃᓇᐧᐊ ᒋᐸᐧᑫᓇᒪᐧᐃᐧᑕ ᐊᐦᑭᐧᐃ ᐅᑎᓂᑫᐧᐃᓇᐣ ᑲᐅᒋᔓᓂᔭᑫᒪᑲᑭᐣ, 

• ᒋᐊᔑᑎᓂᑲᑌᑭᐣ ᐊᓂᔑᓂᓂᐧᐃ ᑕᔑᑫᐧᐃᓇᐣ ᑫᐃᔑᐱᒪᓄᑲᑌᑭᐣ ᒧᓇᐦᐊᓯᓂᐧᐁ 
ᐊᓄᑭᐧᐃᓇᐣ – ᑐᑲᐣ ᒋᐅᓇᓯᐧᑕ ᑫᓂᑲᓂ ᑲᓇᐧᐊᐸᑕᒧᐧᐊᐨ ᐊᓄᑭᐧᐃ ᑲᓇᐧᐊᐸᒋᑫᐧᐃᓇᐣ, 
ᒥᓇ ᑲᑎᐱᓇᐧᐁ ᐱᒧᑐᐧᐊᐨ ᐊᓄᑭᐧᐃᓇᐣ ᒥᓇ ᒋᐧᐃᑕᓄᑭᒥᐧᑕ ᐊᓂᔑᓂᓂᐧᐊᐠ.  

• ᐧᐊᑭᑕᑲᒥᐠ ᑌᐸᑫᑕᑯᓯᐧᐃᐣ : ᑲᑭᓇ ᒥᓂᑯᓯᐧᐃᐣ ᐸᑭᑎᓂᑲᑌ ᐊᐦᑭᑲᐠ ᑲᐧᐃᓂᐣ 
ᒧᓇᐦᓯᓂᐧᐁ ᐊᓄᑭᐧᐃᐣ ᑲᐃᒋᑲᑌᐠ. 

